
1924 ГЪЭ ЛЪАНДЭРЭ КЪЫДОКI

№130 (25.036) 2026 гъэм жэпуэгъуэм (октябрым) и 29, махуэку И уасэр зы тумэнщТхьэмахуэм щэ къыдокI

КъБР-м и Iэтащхьэмрэ Правительствэмрэ, Парламентым я пресс-IуэхущIапIэхэм къызэратамкIэ

КъэкIуэнур  зейхэмрэ 
щэнхабзэ  лъапIэныгъэхэмрэ

ИнтернеткIэ Iэ тевдзэ
«Адыгэ псалъэм» иджы унэм 

фыщIэсуи Iэ тев дзэ  хъунущ. 
Абы папщIэ  фи  те лефонхэм я 
каме рэр  мы QR-кодым тевгъа-
псэу абы къыфхуигъэлъагъуэ 
ссылкэм фрикIуэн хуейуэ аращ.

КъБАССР-м гъуазджэ-
хэмкIэ щIыхь зиIэ и лэ-
жьакIуэ, адыгэ литерату-
рэм и классик, усакIуэ, 
 тха кIуэ цIэрыIуэ, егъэджа-
кIуэ, журналист Щоджэн-
цIыкIу Алий къызэралъ-
хурэ  илъэси 126-рэ зэрыри-
къум теухуа пэкIу дыгъуасэ 
екIуэкIащ. Ар къыщызэ-
рагъэпэщащ усакIуэшхуэм 
и цIэр зезыхьэ Къэбэрдей 
къэрал драмэ театрым и 
пщIантIэм дэт и фэеплъым 
деж. 

ПЭКIУМ зыкърагъэ хьэ-
лIащ КъБР-м и Парламен-
тым, Правительствэм я лIы-
кIуэхэм, республикэм и щэн-
хабзэм и лэжьакIуэхэм, тха-
кIуэхэм, усакIуэхэм, лъэпкъ 
интеллигенцэм, Алий и тхы-
гъэхэр фIыуэ зылъагъухэм, 
студентхэм, еджакIуэхэм, и 
благъэхэм, Iыхьлыхэм. Рес-
публикэм и курыт еджапIэ-
хэм щIэс ныбжьыщIэхэр 
адыгэбзэкIи урысыбзэкIи 
гъэ хуауэ къеджащ Що-
джэнцIыкIу Алий Хэкум хуи-
Iэ лъагъуныгъэр къызыхэщ 
«Нанэ», «Iуащхьэмахуэ», нэ-
гъуэщI усэхэми. 

КъБР-м щэнхабзэмкIэ и 
министр Къумахуэ Мухьэдин 
пэкIум къекIуэлIахэм фIы-
щIэ яхуищIащ, псом хуэ-
мыдэу ЩоджэнцIыкIу Алий 
къыщалъхуа Бахъсэн къа-
лэм и лIыкIуэхэм, щIыпIэ ад-
министрацэм и Iэтащхьэм. 
Министрым и псалъэм къы-
хигъэщащ адыгэм ди щхьэр 
лъагэу дэзыгъэлъагъуж, 
лъэпкъ литературэм и лъаб-
жьэр гъэтIылъын къалэн 
мытыншыр зи пщэ къыдэ-
хуа, щэнхабзэр зыгъэбея -
хэм ящыщ ЩоджэнцIыкIум 
и тхыгъэхэм щымыгъуазэр 
зэрымащIэр, усакIуэм куэд 

ЗЭIУЩIЭМ хэтащ КъБР-м и 
Парламентым и УнафэщIым 
и къуэдзэхэу Жанатаев Сэ-
лимрэ Къардэн Муратрэ, 
 КъБР-м и Iэтащхьэмрэ Пра-
вительствэмрэ я лIыкIуэу 

КIуэкIуэ Валерэ и цIэр 
зезыхьэ Къэбэрдей-Балъ-
къэр мэкъумэш универси-
тетыр илъэс 45-рэ ири-
къуащ. ЕджапIэм и махуэш-
хуэмкIэ ехъуэхъуащ КъБР-м 
и Iэтащхьэ КIуэкIуэ Казбек. 

«Профессорхэмрэ егъэ-
джакIуэхэмрэ, мэкъумэш 
щIэ ныгъэм и ветеранхэмрэ 
университетым и студент-
хэмрэ гурэ псэкIэ сохъуэхъу 
мыхьэнэшхуэ зиIэ мы ма-
хуэмкIэ, - иритхащ Iэтащхьэм 
и интернет напэкIуэцIым. - 
1981 гъэм Къэбэрдей-Балъ-
къэрым мелиорацэмкIэ и ин-
ститут къыщызэIуахауэ щы-
тащ ди республикэм. Илъэс 
пщIы бжыгъэ блэкIам къри-
убыдэу, абы щылэжьахэм 
тхыдэ бей къызэранэкIащ. 
Республикэм дежкIэ мэкъу-
мэшым и мыхьэнэр къагу-
рыIуэу, Къэбэрдей-Балъкъэ-
рым и Iэтащхьэу щыта Мэл-
бахъуэ Тимборэ Къубатий и 
къуэмрэ КIуэкIуэ Валерэ Му-
хьэмэд и къуэмрэ абы ди 
щIыналъэм ущыхуеджэныр 
тынш ящIын папщIэ, ялъэкI 
къагъэнакъым. Сыт хуэдэ 

Тхыдэ бей зиIэ еджапIэ

лъэхъэнэми республикэм 
 мэкъумэш щIэныгъэм гулъы-
тэшхуэ хуищIащ. 

Нобэрей университетыр 

къэ  ралым и еджапIэ нэхъыщ-
хьэхэм язщ, Урысейри ди 
республикэм и мэкъумэш 
комплексри зыхуэныкъуэ 

IэщIагъэлIхэр игъэхьэзыру. 
ЕджапIэм хэлъхьэныгъэшхуэ 
хуещI мэкъумэш щIэныгъэхэ-
ми. 

К ъ э б э р д е й - Б а л ъ к ъ э р 
мэкъу мэш университетыр 
щIыналъэхэм зэдай еджа-
пIэщ, Урысей ипщэм щIэны-
гъэ нэхъыщхьэ щызрагъэ-
гъуэтхэм я нэхъыфIхэм хаб-
жэу. Абы мин бжыгъэкIэрэ 
къыщIигъэкIащ зи IэщIагъэм 
фIыуэ хэзыщIыкI щIэныгъэлI 
зэчиифIэхэр. 

Дэ ди япэ ита нэхъыжьхэм 
пхаша гъуэгум дрикIуэу аращ 
- университетыр мылъкурэ 
IэмэпсымэкIэ къызыдогъэ-
пэщ, мэкъумэшым къыщы-
щхьэпэну программэхэмкIэ 
IэщIагъэлIхэр догъэхьэзыр. 

Урысейм Мэкъумэш 
IуэхухэмкIэ и министерствэр 
университетым и инфра-
структурэм зиужьынымкIэ 
щIэ гъэкъуэнышхуэ мэхъу. 

КIуэкIуэ Валерэ и цIэр зе-
зыхьэ Къэбэрдей-Балъкъэр 
мэкъумэш университетым           
и лэжьакIуэ гупым ягъэза-
щIэ къалэн лъапIэр ехъу-
лIэныгъэ яIэу ирахьэкIыну 
сохъуэхъу, Урысейми ди 
 республикэми заужьын па-
пщIэ, егъэджэныгъэми щIэ-
ныгъэми щефIэ кIуэну си 
 гуапэщ!»

Лэжьэну къакIуэхэм я IуэхукIэ

Къэбэрдей-Балъкъэр Республикэм и къэрал
дамыгъэхэр тыным и IуэхукIэ

Къэбэрдей-Балъкъэр Республикэм и Iэтащхьэм и Указ

Лъэпкъым  и къуэ  щэджащэ

къимыгъэщIами, адыгэ ли-
тературэм хэлъхьэныгъэфI 
зэрыхуищIар, лъэпкъым 
къыт хуигъэна щIэинхэр зэ-
рызэIэпахыр, республикэм 
исхэм ар зэращымыгъуп-
щэр. 

- ЩоджэнцIыкIум урыс 
усакIуэхэм я усэ гъэпсыкIэм 
яжь къыщIихуами, лъэпкъ 
усэ гъэпсыкIэр ихъумэн, абы 
зригъэужьын хузэфIэкIащ. 
Алий къыщIэнащ адыгэ 
 литературэм и курых хъуа, 
усэбзэкIэ итха «Къамботрэ 
Лацэрэ» романыр, поэ мэ-
хэр, усэхэр, Пушкин Алек-
сандр, Лермонтов Михаил, 
Горький Максим, нэгъуэщI-
хэми я тхыгъэхэм ящыщу 
адыгэбзэкIэ зэридзэкIахэр. 
ГъащIэ мащIэ зыхуиуха, зэ-
ман гугъум халъхуа Алий уэ-
сят пэлъытэу итха «Нал-
шык» усэр урысыбзэкIэ зэ-
радзэкIащ. Курыт еджапIэм 
адыгэбзэр щезыгъэдж 
ЩоджэнцIыкIум хьэрыпы-

бзэр, тыркубзэр, франджы-
бзэр, эсперантэр ищIэрт. Зи 
ныбжьыр илъэс 17-м иту 
лъэпкъ литературэм лъэ 
быдэкIэ хыхьа Щоджэн-
цIыкIу Алий и лэжьыгъэхэр 
щIэныгъэлIхэм нэсу къаху-
тэну иджыри хунэсакъым. 
1941 гъэм усакIуэшхуэр 
фрон тым кIуа нэужь гъэру 
яубыдащ икIи зауэм и япэ 
бжьыхьэм Бобруйск щыIэ 
концлагерым щылIащ. Ар 
зэи лъэпкъым тщыгъупщэ-
нукъым. Лъэпкъым и къуэ 
щэджащэ ЩоджэнцIыкIу 
Алий и щIэинхэр ноби ба-
лигъхэм я гъуазэщ, щIэб -
лэр абы щIапIыкI. Урысейм 
щыпсэу лъэпкъхэм я лите-
ратурэм и фIыгъуэхэм 
ящыщ хъуащ абы и Iэда-
къэщIэкIхэр. Ахэр гъэнщIащ 
и щIыналъэм, цIыхубэм, и 
лъэпкъэгъухэм яхуиIа лъа-
гъуныгъэ мыкIуэщIымкIэ, 
гуапагъэмрэ хуабагъэмрэ.  
И усэхэмрэ поэмэхэмрэ 
къызэщIаубыдэ адыгэпсэм 
и къулеигъэр, и къабзагъэр, 
дахагъэр, захуагъэр, къызы-
хэкIам и тхыдэр, лъэпкъым 
зэрыхуэпэжыр. Абы зыхи-
щIэрт къыдалъхуахэм щIэ-
ныгъэ етынымкIэ жэуап-
лыныгъэ зэрихьыр, - жиIащ 
Къумахуэм.

ПэкIум хэтахэм Щоджэн-
цIыкIу Алий и фэеплъым удз 
гъэгъахэр тралъхьащ.

ТЕКIУЖЬ  Заретэ. 
Сурэтхэр Къарей Элинэ 

трихащ.

 КъБР-м и Парламентымрэ 
суд IуэхущIапIэмрэ щыIэ Ды-
щэкI Мадинэ, депутатхэр, 
республикэм и министерст-
вэхэм я лIыкIуэхэр, район-
хэмрэ къалэ округхэмрэ лэ-

жьапIэ IэнатIэхэмкIэ я центр-
хэм я унафэщIхэр. 

ЗэIущIэр къыщызэIуихым, 
зи гугъу тщIы комитетым и 
унафэщI Къэжэр Хъусен жи-
Iащ мы зэманым мыхьэнэ-
шхуэ зиIэ Iуэхугъуэ къызэ ра-
Iэтар, лэжьыгъэ щхьэкIэ 
цIыху хэр Iэпхъуэшапхъуэу зэ-
рыщытыр къэплъытэмэ. 
Къэп  сэлъам къызэрыхигъэ-
щамкIэ, Къэбэрдей-Балъкъэ-
рым апхуэдэ Iэпхъуэшап-

хъуэр щымыкуэдми, IэщIагъэ 
щхьэхуэхэм я лэжьакIуэхэм 
республикэр хуэныкъуэщ. Де-
путатым къыхигъэщащ, 
цIыху хэм я хуитыныгъэхэр 
 хъумэным хуэунэтIауэ, иджы-
благъэ КъБР-м и Парламен-
тым и зэIущIэм республикэр 
зыхуэныкъуэ лэжьа кIуэхэр 
къэ зыгъэлъагъуэ ко э ффи-
циентыр 3,3-уэ зэрыщагъэу-
вар. Къэжэр Хъусен зэ ры жи-
IамкIэ, а бжыгъэр Кавказ Ищ-
хъэрэми Урысей Федерацэ -
ми щынэхъ лъагэ дыдэхэм 
ящыщщ. Апхуэдэу ягъэбел-
джылыныр къы зы хэкIар лэ-
жьапIэ IэнатIэхэр псом япэу 
щIыпIэм щып сэу хэм къалъы-
сын папщIэщ. 

Къэпсэлъам къихьа бжы-
гъэхэм къызэрагъэлъагъуэм-
кIэ, нэгъабэ Iэпхъуэшапхъуэ-
хэр цIыху мини 5-м щIигъуу 
щытащ, мы гъэм - мини 4-м. 
Бжыгъэр процент 14 хуэдизкIэ 
ехуэхами, 2026 гъэм и мази-
бгъум къриубыдэу КъБР-м и 
бюджетым сом мелуан           
344-м щIигъу къыIэрыхьащ, 
ар нэгъабэ и апхуэдэ пIалъэм 
щыIа бжыгъэм нэхърэ нэ-
хъыбэщ. Къэжэрым зэрыжи-
IэмкIэ, мы Iуэхум респуб ли кэм 
и министерствэ, Iуэху щIа пIэ 
псоми я нэIэ тетщ Iэпхъуэ-
шапхъуэм я бжыгъэр зы  хуэ-
дизын хуейр зыгъэбелджылы 
хабзэр зэрагъэзащIэм. 

ЗэIущIэм къыщыпсэлъащ 
КъБР-м лэжьыгъэмрэ со ци-
альнэ дэIэпыкъуныгъэмкIэ и 
министрым и къуэдзэ Шэт 
Анатолэ. Ар къытеувыIащ ви-
зэ кIэ фIэкIа къыздимыкIыф 
къэралхэми визэншэхэми 
щыщ IэщIагъэлIхэм лэжьэну 
хуит зыщI тхылъхэр зэрырат 
щIыкIэмрэ бжыгъэхэмрэ, Iэп-
хъуэшапхъуэм ехьэлIа бгъэ-
дыхьэкIэм щIэуэ халъхьэм. 

ЗэIущIэм я Iуэху еплъыкIэ 
къыщагъэлъэгъуащ КъБР-м 
щыIэ МВД-м Iэпхъуэшапхъуэ 
Iуэху хэмкIэ и управленэм и 
уна фэщIым и къуэдзэ Бэр-
сэдж Руслан, КъБР-м лъэпкъ 
Iуэхухэмрэ жылагъуэ проект-
хэмкIэ и министрым и къуэ-
дзэ Гергоков Джамболэт сы-
мэ. 

Апхуэдэуи къызэхуэсахэр 
тепсэлъыхьащ лэжьыгъэм 
теу хуауэ щыIэ хабзэм еба-
къуэр къызэрыщIагъэщым, 
хабзэм къемызэгъыу щIы-
налъэм къихьэхэр къызэраху-
тэ щIыкIэм, хуит зыщI тхылъ-
хэр ирамытыныр къы зыхэкI 
щхьэусыгъуэ нэхъыщ хьэхэм. 

Депутатхэр хэплъащ хамэ 
къэралхэм къикI цIыхухэм ди 
щIыпIэм щалэжь щIэпхъа-
джагъэхэм, гражданствэ къа-
Iэрыхьэн папщIэ, нэчыхь 
нэпцI хэр зэрырагъэтх, УФ-м 
къыщалъыхъуэ щIэпхъа джа-
щIэ яхэт-яхэмытыр зэры зэ-
хагъэкI щIыкIэм, нэгъуэщI-
хэми.

«СтIол хъурейм» кърикIуа-
хэм япкъ иткIэ, IуэхущIапIэхэр 
зэлэжьыпхъэхэр ягъэбел-
джылащ.

Къэбэрдей-Балъкъэрым губгъуэ 
лэжьыгъэхэм щоужьэрэкI. Иджып-
сту нартыху Iухыжыгъуэщ икIи, 
 КъБР-м Мэкъумэш хозяйствэмкIэ и 
министерствэм къызэритамкIэ, рес-
публикэм и мэкъумэшыщIэхэм нар-
тыху жылапхъэу тонн мин 314,5-рэ 
нобэкIэ къытрахыжащ гектар мин   
47-м.

АПХУЭДЭУИ сэхураныр зытращIам 
и зэхуэдитIым щIигъум ар щызэщIа-
къуэжащ икIи псори зэхэту тонн мин 
15,4-рэ къытекIащ. КъищынэмыщIауэ, 
кIэртIофыр, къэбыстэр, бжьыныр, 

2027 гъэм и япэ илъэс ныкъуэм щIэджыкIакIуэхэм хуахьыну 
газет хэмрэ журналхэмрэ Iэ щы щIадз лъэхъэнэр къызэIуахащ. 
«Адыгэ псалъэ» га  зе тыр зыIэ рыхьэну хуейхэм хъыбар фыдо-
гъащIэ - ар  къев гъэхьын пап щIэ Iэ щыщIэвдз хъунущ Урысей 
пощтым и дэтхэнэ IуэхущIапIэми.

Мази 6-м «Адыгэ псалъэ» газетым и уасэщ:
унэм ныфхуахьыну фы хуей мэ - сом 1192-рэ кIэ пIейкIэ 62-рэ;
фэ езым пощтым къы щы ф щ  тэжынумэ - сом 1087-рэ кIэ пIейкIэ 

58-рэ.

Адыгэ унагъуэм - адыгэ  газетыр

Ди индексыр П5894

пхъымрэ жэгундэмрэ мы махуэхэм зэ-
щIакъуэж икIи ахэр хъумапIэхэм ща-
гъэтIылъ.

Гъавэ къехьэлIэжыным къыдэкIуэу 
республикэм бжьыхьэсэми жыджэру 
яужь щитщ икIи, зэкIэ къызэрабжам-
кIэ, гектар мин 60-м нэблагъэ абы 
 хухахынущ мы гъэм. Ар нэгъабэ щыIа 
бжыгъэм хуэдизщ. НобэкIэ бжьы хьэ-
сэр гектар мин 12,4-м тращIащ.

СЫЖАЖЭ  Аскэр.

КъБР-м и Парламентым ЛэжьыгъэмкIэ, социальнэ по-
литикэмкIэ, узыншагъэр хъу мэнымрэ ветеранхэм я Iуэху-
хэмкIэ и комитетым и жэрдэмкIэ иджыблагъэ екIуэ кIа 
зэIущIэм щытеп сэ лъыхьащ лэжьапIэ лъы хъуэу нэгъуэщI 
щIыналъэ хэмрэ къэралхэмрэ къикIыу Къэбэрдей-Балъ-
къэр Рес пуб ликэм къакIуэхэм. 

ЩIэныгъэфI зыбгъэдэлъ IэщIагъэлIхэр 
гъэхьэзырыным щызыIэрагъэхьа ехъу лIэ-
ныгъэфIхэмрэ илъэс куэд хъуауэ хьэлэлу 
зэрылажьэмрэ папщIэ «КIуэкIуэ В.М. и цIэр 
зезыхьэ Къэбэрдей-Балъкъэр къэрал 
 мэкъумэш университет» щIэныгъэ нэхъыщ-
хьэ щрагъэгъуэт федеральнэ къэрал бюд-
жет еджапIэ IуэхущIапIэм и лэжьакIуэ мы 
къыкIэлъыкIуэхэр гъэпэжэн:

Къэбэрдей-Балъкъэр Республикэм и 
ЩIыхь тхылъыр етын

Пыл Iэуес Хъусен и къуэм - «Псэущхьэ-
хэр узыфэхэм щыхъумэным епха меди-
цинэ» кафедрэм и унафэщIым,

ЛIуп Тимур Хьэдил и къуэм - «Сату-тех-
нологие» факультетым и деканым;

«Къэбэрдей-Балъкъэр Республикэм 
щIэныгъэмкIэ щIыхь зиIэ и лэжьакIуэ» 

цIэ лъапIэр фIэщын
Баккуев Эльдар Сэфар и къуэм - «Эко-

номикэмрэ Iуэху зехьэкIэмрэ» факультетым 
и деканым.

Къэбэрдей-Балъкъэр Республикэм и 
Iэтащхьэ                            КIУЭКIУЭ Казбек
Налшык къалэ
2026 гъэм жэпуэгъуэм и 26-м
№109-УГ

Жьым еубзи, щIэр гъэгушхуэ.
Лъэпкъ Iущыгъэ:

Дунейм
щыхъыбархэр

КъэкIуэнур  зейхэмрэ 
щэнхабзэ  лъапIэныгъэхэмрэ

Урысейм и ЛIыхъужьыр 
ягу къагъэкIыж

Бер Артур и фэеплъыр ягъэлъапIэу

Щагъэхъум я бжыгъэм хохъуэ

Зыгъэхьэзырар
ЩХЬЭЩЭМЫЩI Изэщ.

Iуэху зыбжанэм 
тепсэлъыхьащ

УФ-м и Президент Путин 
Владимир, Финляндием и 
ЛIыщхьэ Стубб Александр, 
Норвегием и премьер-мини-
стр Стёре Йонас Гарр сымэ 
иджыблагъэ ирагъэкIуэкIа 
зэпсэлъэныгъэм и гугъу ща-
щIащ Украинэм щекIуэкI 
зэныкъуэкъум.

«ПIалъэ кIыхьым тещIыхьа 
мамырыгъэ щызэтщIылIэфы-
нур хабзэм тету Урысейм и 
сэбэп зыхэлъхэр къэлъыта 
 хъумэщ», - жиIащ Путин Вла-
димир. Апхуэдэу Урысейм и 
Уна фэщIым къыхигъэщащ 
ЕС-мрэ НАТО-мрэ хэт къэрал-
хэм дзэ зэпэщIэтыныгъэхэр 
нэхъ кIыхьлIыхь хъуным хуэ-
зышэ политикэ зэрырагъэ-
кIуэкIыр.

ЛIыщхьэхэр тепсэлъыхьащ 
иджыблагъэ Ослэ щекIуэкIа 
зэпсэлъэныгъэхэм, Унэ ху-
жьым и унафэщIым и лIы кIуэ 
щхьэхуэ Уиткофф Стив Санкт-
Петербург зэрыщыIам. И 
 гугъу ящIащ Балтие тенджы-
зымрэ Европэм и ищхъэрэ 
лъэныкъуэмрэ я щIыналъэ-
хэм шынагъуэншагъэмрэ зэ-
пIэзэрытыныгъэмрэ къызэ-
рыщызэгъэпэщыпхъэм, ду-
нейпсо тенджыз хабзэхэр гъэ-
зэщIэным мыхьэнэшхуэ 
зэ риIэм.

Жэпуэгъуэм и 29, 
махуэку

Инсультым пэщIэтыным и 
дунейпсо махуэщ

Комсомолыр къыщызэра-
гъэпэща махуэщ
1943 гъэм Налшык ФЗО школ 
къыщызэIуахащ.

1930 гъэм къалъхуащ АР-м и 
цIыхубэ тхакIуэ, УФ-мрэ АР-
мрэ щэнхабзэмкIэ щIыхь зиIэ 
я лэжьакIуэ Пэнэф Сэфар.

1934 гъэм къалъхуащ юрист, 
тхакIуэ Сэрахъэ Александр.

1948 гъэм къалъхуащ 
 КъБР-м щIыхь зиIэ и артисткэ 

Балъкъэр Тамарэ.
Дунейм и щытыкIэнур

«pogoda.yandex.ru» сайтым 
зэритымкIэ, республикэм 
уэшх  къыщешхынущ. Хуабэр 
махуэм градус 13 – 15, жэщым 
градуси 10 щыхъунущ.

Жэпуэгъуэм и 30, 
мэрем

Политикэ щхьэусыгъуэкIэ 
зэхэзехуэн зэращIам и зэ-
ранкIэ хэкIуэдахэм я фэеплъ 
махуэщ

Урысейм и дзэ-тенджыз 
флотым и махуэщ

Урысейм щагъэлъапIэ ин-
женер-механикхэм я махуэр

1711 гъэм Къэбэрдей шууей-
хэм Мурад-СулътIан зи пашэ 
шуудзэр хагъэщIат.

1927 гъэм къалъхуащ Мы-
сырым и дзэ къулыкъущIэ, 
Штаб нэхъыщхьэм и уна фэ-
щIу, къэралым зыхъумэжыны-
гъэмкIэ и министру щыта Фе-
взи (Хьэхъу) Мухьэмэд.

1938 гъэм къалъхуащ 
 кхъухьлъатэзехуэ, Иорданием 
и ЛIыхъужь Шурдым Ихьсан.

1957 гъэм къалъхуащ сурэ-
тыщI живописец, КъБР-м и 
Къэрал саугъэтым и лауреат 
Акъсырэ Михаил.

1972 гъэм къалъхуащ кол-
лекционер, публицист Тхьэ-
къуахъуэ Iэуес.

Дунейм и щытыкIэнур
«pogoda.yandex.ru» сайтым 
зэритымкIэ, республикэм 
уэфIу щыщытынущ. Хуабэр 
махуэм градус 13 – 14, жэщым  
градуси 5 щыхъунущ.

 Къытхэхъуащ
Вэсэмахуэ республикэм 

къыщалъхуащ сабий 23-рэ: 
8-р хъыджэбз цIыкIущ, 15-р 
щIалэщ. 

Дыгъуасэ - сабий 22-рэ: 
 10-р хъыджэбз цIыкIущ, 12-р 
щIалэщ. 

Жэпуэгъуэм зэрыщIи-
дзэрэ щIыналъэм дунейм 
къыщытехьащ сабий 607-рэ, 
илъэсым и пэщIэдзэм ще-
гъэжьауэ 7170-рэ. 

ЩIэныгъэхэмкIэ Дунейпсо Адыгэ 
академиер, Къэбэрдей-Балъкъэрым 
Гуманитар къэхутэныгъэхэмкIэ и 
къэ рал институтыр, КъБР-м Егъэ-
джа кIуэхэм я IэщIагъэмрэ щIэны-
гъэмрэ зэпымыууэ щыхагъахъуэ и 
центрымрэ КъБКъУ-м и социально-
гуманитар институтымрэ зэщIыгъуу 
жэпуэгъуэм и 27-м ирагъэкIуэкIащ 
Тэмазэ Тимур и лIыгъэмрэ хахуа-
гъэмрэ щытепсэлъыхьа Iэнэ хъурей. 

АР КЪЫЗЭIУИХАщ икIи иригъэ-
кIуэкIащ тхыдэ щIэныгъэхэмкIэ док-
тор, профессор, ЩIДАА-м и академик 
Къэжэр Артур. ЗэIущIэм хэтащ курыт 
еджапIэхэм, еджапIэ нэхъыщхьэхэм я 
лэжьакIуэхэр, студентхэр, щIэны-
гъэлIхэр. 

- Тэмазэ Тимур къигъэлъэгъуа лIы-
гъэм рэ хахуагъэмрэ теухуа зэIущIэ 
зэхэтшэным куэд дыдэрэ дегупсысащ. 
Курыт еджапIэм щIэсхэм тхыдэмкIэ я 
зэпеуэм илъэс зыбжанэ ипэкIэ къи-
гъэлъэгъуат щIэблэр Урысейм, ди 
щIыналъэм и тхыдэм мыIейуэ зэрыщы-
гъуазэр. Сэ а лэжьыгъэхэм сахэп-
лъэжын хуейуэ къысхуихуати, гу лъыс-
тащ ди щIалэгъуалэр тхыдэм фIыуэ 
щыгъуазэми, лIыхъужь хэубыдыкIахэр 
зэрамыцIыхур, абыхэм ягъэлъэгъуа 

лIыхъужьыгъэм зыри зэрыхамы щIы-
кIыр, «лIыхъужь» жыпIэкIи, цIэ-унэцIэ 
къызэрырамыIуэфыр. Ар Iэпэдэгъэ-
гъэл пщIынкIэ Iэмал иIэкъым. Сыту 
жыпIэмэ, тхыдэр – ар къекIуэкIа Iуэху-
гъуэхэм я закъуэкъым! Тхыдэм ецIыху 
лIыгъэ, хахуагъэ зыгъэлъэгъуа нэ-
рыбгэ щыпкъэхэри, а тхыдэр зыгъэ-
хъэжахэр. Абы къыхэкIкIэ, УФ-м и ЛIы-
хъужь Тэмазэ Тимур къыщалъхуа ма-
хуэм ирихьэлIэу мы Iэнэ хъурейр къы-
зэдгъэпэщыну унафэ тщIат, - жиIащ 
Къэжэрым. 

ЛIыхъужьыр къызыхэкIа унагъуэм, 
курыт еджапIэм зэрыщеджам, и IэщIа-
гъэ-щIэныгъэу щытам тепсэлъыхьащ 
Къэрэгъэш къуажэм дэт курыт еджа-
пIэ №1-м и унафэщI Шал Марьянэ. 

- Урысей Федерацэм и ЛIыхъужь Тэ-
мазэ Тимур гъащIэмащIэт. Ауэ абы къи-
гъэщIа илъэс 32-м къриубыдэу цIыху-
гъэм, хахуагъэм, лIыгъэм, щыпкъа-
гъэм  я щапхъэ дахэ хъун, цIыхубэм я 
гум фIы защIэкIэ къинэжын хузэ-
фIэкIащ. Тэмазэм и гъащIэ гъуэгум 
уриплъэжмэ, къыбгуроIуэ укъэзыхъу-
реихь цIыхухэм, уезыгъэджахэм, уще-
джам, къыхэпха IэщIагъэм цIыху 
щытыкIэмрэ и хьэлымрэ зэраубзыхур. 
Тэмазэ Тимур Къэрэгъэш къуажэм 

къы щалъхуащ 1990 гъэм жэпуэгъуэм и 
25-м. Ар быным я нэхъыщIэти, хабзэ 
да хэм, зэгурыIуэм, пщIэ-нэмысым 
щIа пIыкIат. Тимур и ныбжьыр илъэс 
15-м нэблэгъауэ и адэр дунейм ехы-
жат. А гузэвэгъуэм щIалэщIэм и плIэм 
къалэнышхуэхэр къыдилъхьащ, имы-
чэзууи балигъ ищIащ. Унагъуэрысхэр 
хъумэн, къащхьэщыжын хуейуэ зы-
гъэува Тимур, илъэс зыбжанэ дэкIыу, 
дзэ Iуэхум хуеджэну щытриухуэм, Iыхь-
лым къыдаIыгъащ. Арауэ къыщIэкIы-
нущ Тэмазэм хэлъа жэуаплыныгъэмрэ 
хахуагъэмрэ я къежьапIэр. 2008 гъэм 
Тимур курыт еджапIэр къиухащ. Абы 
къыдеджахэмрэ езыгъэджахэмрэ жа-
Iэж щIалэм псоми я дзыхь кърагъэзу, 
хейм къыщхьэщыжу, и псалъэ иIыгъы-
жу, сытым дежи лIыгъэ хэлъу зэры-
щытар. А илъэс дыдэм щIалэр щIэ-
тIысхьащ Рязань щыIэ хьэуа-лъэсыдзэ 
училищэм - дзэ Iуэху нэхъ хьэлъэ ды-
дэхэр зезыхьэ командирхэр щагъэ-
хьэзырым. Къыхиха IэщIагъэмкIэ ехъу-
лIэныгъэфIхэр зригъэгъуэтат Тэма зэм 
икIи 2022 гъэм и мазаем щыщIэдзауэ 
дзэ Iуэху хэхам хэтащ Тимур. Алъан-
дэрэ зыхуеджамрэ зригъэгъуэта зэ-
фIэкIхэмрэ къыщысэбэпа мардэт а 
лъэхъэнэр. Ар и унафэщIу щытащ 
«Шторм» отрядым, жэуаплыныгъэш-
хуэ зыпылъ, къапщтэмэ, псом нэхъ рэ 
нэхъ лэжьыгъэ хьэлъэр зы гъэ защIэ 
гупым, - жиIащ Шалыр къы-
щыпсэлъам. 

ЗэрыжаIэмкIэ, 2022 гъэм фокIадэм 
и 11-м лIыхъужьыр зи унафэщI гупым 
сыхьэт бжыгъэкIэ зэтраIыгъащ къеб-
гъэрыкIуа, езыхэм нэхърэ куэдкIэ нэ-
хъыбэ хъу биидзэр. А зэпэщIэтыны-
гъэм Тэмазым уIэгъэ хьэлъэ щигъуэта-
ми, дэIэпыкъуэгъухэр къэсыху зиIы-
гъащ, и унафэ щIынри зэпигъэуакъым. 
ДэIэпыкъуэгъухэр къэсу абыхэм яIуп-
лъа нэужьщ щIалэр щымэхар. ИкIи 
игъуэ та фэбжьым къахуемыгъэлу, сы-
маджэщым щIэлъу и псэр хэкIащ, ма-
хуих дэкIауэ.

Тэмазэм къигъэлъэгъуа лIыгъэмрэ 
хахуагъэмрэ папщIэ УФ-м и Президен-
тым и унафэкIэ 2022 гъэм дыгъэгъ а-
зэм и 14-м къыхуагъэфэщащ Урысейм 
и ЛIыхъужь цIэ лъапIэр (дунейм ехы-
жауэ къратыжащ). 2023 гъэм щIы-
шылэм и I7-м Тэмазэм и унагъуэм ира-
тыжащ «Вагъуэ Плъыжь» медалыр.

КЪАНЫКЪУЭ Анфисэ. 

Бэрбэч ХьэтIутIэ и цIэр 
зе зыхьэ Къэбэрдей-Балъ-
къэр къэрал университе-
тым «Кавказым и купщIэ-
хэр» зи фIэщыгъэ щIэн-
Iуа тэр иджыблагъэ 
 ще кIуэ  кIащ. Iуэхугъуэ гъэ-
щIэгъуэныр Кавказым 
щыпсэу лъэпкъхэм къадэ-
гъуэгурыкIуэ щэнхабзэ 
лъа пIэныгъэхэм трау-
хуащ.

КАВКАЗ щIыналъэм щып-
сэу лъэпкъхэм я тхыдэм, 
зэрахьэ хабзэхэм, я жыла-
гъуэ зэхэтыкIэхэм хэлъ 
щхьэ хуэныгъэхэр къэзыхутэ 
щIэныгъэлIхэр зыхэта зэ-
хуэсыр теориерэ Iуэхугъуэ 
зэ мылIэужьыгъуэхэмкIэ 
гъэн щIат, «къэхутакIуэрэ» 
«гъэнэхуакIуэрэ» унэтIыны-
гъитIым тещIыхьа псалъэ-
макъ щхьэпэхэмкIи къызэ-
гъэпэщат.

ЩIэнIуатэм кърихьэлIащ 
КъБР-м ЩIалэгъуалэм я 
IуэхухэмкIэ и министерст-
вэм щIалэгъуалэ полити-
кэмрэ гъэсэныгъэ лэжьы-
гъэмкIэ и къудамэм и уна-
фэщI Балэ Олег, КъБКъУ-м 
дунейпсо тхыдэмкIэ и ка-
федрэм и доцент Тумэ 
Аскэр, Жылагъуэ къэху тэ-
ныгъэхэмкIэ институтым 
узэщIакIуэ лэжьыгъэхэмкIэ 
и IуэхущIапIэм и унафэ-
щIым и къуэдзэ Савельев 
Георгий сымэ. Абыхэм я 
пса лъэмакъым къызэрыхэ-
щамкIэ, кIуэ  пэтми къызэ-
щIэ плъэу рэ дунейм къы-
щекIуэкI  Iуэхугъуэхэм яте-
пщIыхьмэ, щIэн Iуатэм 
жылагъуэ-политикэ икIи 
экономикэ мы хьэ нэшхуэ 
иIэщ, тхыдэ щIэ ныгъэм и 
практикэ къарум хигъэхъуэ-
нуи Iэмал кърет.

ЩIэнIуатэм хэтхэм КъБР-м  
щIалэгъуалэм я IуэхухэмкIэ 
и министрым къыбгъэ дэ-
кIыу фIэхъус псалъэкIэ за-
хуэзыгъэза Балэ Олег зэры-
жиIамкIэ, Кавказым щып-
сэу лъэпкъхэр гъунэгъу зэ-
хуэзыщI, абыхэм я зэхуакум 
дэлъ зэпыщIэныгъэхэр зы-
гъэбыдэ сыт хуэдэ жэрдэм-
ми пщIэ хуэфащэщ.

«Ди лъэпкъхэр игъащIэ-
ми зэгъунэгъуу, я гуауи я гу-
фIэгъуи зэдагуэшу зэдоп-
сэу. Сыт хуэдиз щхьэхуэны-
гъэ я щэнхабзэм, лъэпкъ 
щIэ жым, дуней еплъы кIэ-
хэм хэмылъми, ахэр щопсэу 
зы щIыналъэ, зэдагуэш зы 
тхыдэ. Дэ ди пщэрылъщ ди 
щхьэхуэныгъэхэм я мыза-
къуэу, дызэзышалIэхэми 
тет къузэу лэжьыгъэ едгъэ-
кIуэкIыну, къытщIэувэ щIэб-
лэр зэгъусэу, зы гуращэ 
 зэдаIэу къэкIуэным хуед-
гъэп лъэкIыну. Кавка зым 
 щып сэу  лъэпкъыбэм я щэн-
хабзэм хэлъщ цIыхугъэр, 
хьэщIагъэр, гумащIагъэр, 
зэ хуэгъэкIуатэр – мыхэр, 
шэч хэмылъу, пкъощIэсэ 
хьэзырщ лъэпкъхэми Кав-
казми я купщIэр къэзы-
гъэлъагъуэ нэщэнэхэр, да-
мыгъэхэр зэхэгъэувэным-
кIэ. Си фIэщ мэхъу зэIущIэр 
купщIафIэу зэрекIуэкIынур, 
зыхуигъэувыж къалэнхэр 
екIуу зэригъэзэщIэнур», – 
жиIащ Балэ Олег.

КъаIэта псалъэмакъ куп-
щIафIэхэм ящыщу куэдым 
гъэщIэгъуэн къащыхъуащ 
УФ-м Хамэ къэрал Iуэхухэм-

ПщIэ зыхуэтщI абонентхэ! Фигу къыдогъэкIыж УФ-м и 
ПсэупIэ кодексым и 158-нэ статьям и 3-нэ Iыхьэм ипкъ ит-
кIэ, фэтэр куэду зэхэт унэм щыщ псэуалъэр зейм зихъуэ-
жамэ, псоми зэдай мылъкум и зехьапщIэм теухуауэ 
ипэрейм телъа къалэнхэр ар къэзыщэхуам къызэрыте-
хуэр. Абы къикIращи, псэуалъэр зейуэ щытам унэ зехьа-
пщIэ щIыхуэ къытенауэ щытамэ, ар щIэуэ къэзыщэхуам 
итыжын хуейщ. А щIыхуэхэр щхьэщызых унафэ къэрал-
ми республикэми я хабзэм хэткъым. АрщхьэкIэ, щIыхуэр 
зэрыптыжыну щIыкIэмрэ и пIалъэмрэ щIэрыщIэу еб-
гъэубзыху хъунущ. 

ФызыщIэупщIэну псоми я жэуапыр и лъабжьэмкIэ 
 къакIуэ хэщIапIэхэм къыщыфхуэщIэнущ: 

Телефоныр: 8 967 425-15-16
Электрон пощтыр: regoperator.07@mail.ru
Ди хэщIапIэр: Налшык, Горькэм и цIэр зезыхьэ уэрам, 

Къэбэрдей-Балъкъэрым 
и гъэмахуэ хъупIэхэм хаб-
жэу мы гъэм дыздынэсахэм 
ящыщщ «Хьэмащэ» жы-
хуаIэ щIыпIэм къедза Iэбгъэ 
зыб жанэмрэ абыхэм я 
щхьэж кIэ щыIэ пщыIэ зытIу-
щымрэ. А псоми зэуэ я гугъу 
зэрытхуэмыщIым къыхэ-
кIыу, мы тхыгъэм хыдогъ э-
хьэ Нэхущ Руслан «Рассвет-
Н» ООО зи фIэщыгъэ и Iуэ ху-
щIапIэм хыхьэ гъэш фер-
мэм и тхьэмадэ Щокъуий 
Ал бэч дыщепсэлъам къы д-
жиIам щыщ пычыгъуэхэр. 

МАХУЭ псом гъуэгу зэдыте-
тахэр Iэбгъэр зэрыт сэтейм 
гъунэгъу дыщыхуэхъуар шэ-
джагъуэ нэужьыфI хъуауэти, 
зэуэ гу лъыттащ къэхухьа абы 
и егъэзыпIэм ит дэтхэнэри 
щхьэж и Iуэху зэрыпэрытым. 

Ухуэныгъэ нэхъыщхьэм 
шха пIэ папщIэу хэт пэш Iэ-
хуитлъэхуитым дыщыщIа-
шэм, абдежым дэ, къызэ ры-
хэдгъэщащи, псэлъэгъу къы-
щытхуэхъуащ Щокъуий Ал-
бэч.

- ДыздэщыIэр гъэш фер-
мэщ. Iэщыр Нэхущ Руслан зи 
пашэ IуэхущIапIэм ейщ. Дэ а 
щIалэм дрилэжьакIуэщ. 
Илъэс бжыгъэфI хъуащ мыбы 
сызэрыщыIэрэ. Жэм къашу 
450-м щIигъу тIыгъщ, шкIа-
щIэхэри щынэ цIыкIухэри 
диIэщ, - я Iуэху зыIутым дыхе-
гъэгъуазэ Щокъуийм.

- Мы гъэм сыт хуэдэ мазэм 
фыкъыдэкIа, Албэч? 

- ХэдгъэкIэсауэщ. Гъатхэр, 
фэри зэрыфщIэщи, техьэте-
кIыу икIи щIыIэбжьу щытащ. 

Абы къыхэкIыу гувауэщ, ба-
дзэуэгъуэр къихьауэщ ды-
къы щыдэкIар. Ди Iэщи мэли 
къетхужьэн ипэ, ахэр зыщIэ-
дубыдэн бэкхъхэмрэ хьэщ-
пакъхэмрэ зэдгъэпэщыжащ. 

- Мы IуэхущIапIэм укъэмы-
кIуэ ипэкIи Iэщ гъэхъуным 
упэ рыта, Албэч?

- 1984 гъэм къыщегъэжьауэ 
мы Iуэхум сыхэтщ. Сыкъыщы-
хъуар Къулъкъужын къуа-
жэрщ, си унагъуэр зэрыс 
лъап сэр здэщыIэри аращ. 
Совет зэманым XX парт съез-
дым и цIэр зезыхьа колхозым 
Iэщыхъуэу сыхэтащ. Къэра-
лым и ухуэкIэр нэгъуэщI гуэ-
рым трашэу, уней лэжьэкIэр 
куэд щыхъум, дэри, дыкъы-
зэрыфлъагъущи, ди IэнатIэр 
тхъуэжауэ мыбы дыщыIэщ.

- Iэбгъэм пыщIа фи лэжьа-
кIуэхэм сыт я къалэн?

- Хэти Iэхъуэщ, мыдрейхэр 
жэ мышщ, пщафIэ къалэныр 
зи пщэ дэлъи диIэщ.

- Фермэм къыщыфш шэр 
здэфшэр дэнэ?

- ШкIащIэхэм ирафынумрэ 
дэ езым къэдгъэсэбэпынум-
рэ къызыхудогъанэри, ад-
рейр,  пщэдджыжьми пщы-
хьэщ хьэми бгым къыдэкIыу 
шэ къызэрырашэкI машинэ 
диIэщи, абы ирешэх. Дэри 
мыбдежым шэр зэмыкIуэкIыу 
зэрыт щIыIалъэ щыдиIэщи, 
абы ди Iуэхур къытщегъэ-  

п сынщIэ. Жэм къэзышхэри 
Iэ мэпсымэкIэщ зэрылажьэр.

- Жэщ-махуэм хуэзэу жэм-
хэм сыт къыватрэ шэуэ? 

- Литр 15-м нэблагъэ къа-
щIы дош. 

- Я унагъуэ имысу, гугъу 
зе зыгъэхьу, Къущхьэхъум 
итхэр улахуэкIэ, ерыскъыкIэ 
дауэ фыхъурэ?

- ЛэжьапщIэкIи шхынкIи 
ды къызэгъэпэщащ. Жэмыш-
хэм я улахуэр къашым теу-
хуащ. 

- Фызыгъэгузавэу, фигу 
хуэ ныкъуэу, мыр нэхъыфI 
хъуа рэт, едгъэфIэкIуарэт ху-
жыфIэну фи щыIэкIэ-псэу-

кIэм сыт хэлъыр?
- Апхуэдизу дыщIэпIейтеин 

диIэкъым. Дызыхуэлажьэм, и 
напэр тедмыхыу дызэрыбгъэ-
дэтым ещхьыркъабзэу, езыри 
къытпыкъуэкIыжу дызэхэтщ, 
нэхъыфIыжкIи догугъэ. 

- Мобдежым къыщиж псы-
нэп сыр къызэрыфлъэIэсыр 
дап хуэдэу?

- КъыщIэжыпIэм къыщегъэ-
жьауэ бжьамиишхуэр дукъуэ-
диящи, псыр езыр-езыру абы 
кърокIуэ.

- Фи унагъуэхэм фахыхьэ-
жыфрэ?

- Мазэм техуэу зы тхьэма-
хуэкIэ, уеблэмэ нэхъыбэжкIи 

зыдгъэпсэхуну хуитыныгъэ 
диIэщ, мыбдежым щыIэн 
 хуей цIыху бжыгъэм елъыта-
уэ. Iэбгъэм къыпыщIахэр ды-
зэ ро гъэпэж, дахэуи дызэдо-
кIуэкI.

- Албэч, мы Iуэхуми щIэуп-
щIапхъэу къыщIэкIынщ: фи 
Iэщымрэ мэлымрэ хьэIу-
цыдз, дыгъужь, бажэ хуэ-
дэхэр зэран къахуэхъуркъэ?

- Хьэуэ, зылъэдгъэIэсыр-
къым. 

- Iэщым ефхьэлIэ хущ-
хъуэр ирикъуу вгъуэтрэ?

- Iэбгъэр зей Нэхущ Руслан 
хущ хъуэкIи и чэзум дыкъы-
зэрегъэпэщ. Iэщым мастэ ха-
лъхьэ, хущхъуэ ирахьэлIэ ар 
зи пщэрылъхэм. ШкIащIэхэм, 
щынэ цIыкIухэм зэпыу ди-
мыIэу дакIэлъоплъ, жэм къа-
шым дахэт зэпытщ. Къы жы-
Iэпхъэщ Iэщым къефыкI узыр 
цIыхум къыбгъэдыхьэнкIи зэ-
рыхъунур, къыщIаш и гъэ-
шымрэ и лымрэ дэщIыгъуу. 
Аращи, Iэщым цIыхур къа-
мыцIэлэн папщIэ, а тIум я 
зэхуакум дэ дыдэтщ. 

ПщыIэ нэхъыщхьэм и тхьэ-
мадэ Щокъуий Албэч щыгъуа-
зэ дызэрищIамкIэ, «Рассвет-
Н» ООО-м, псори зэхэту, 
Iэщышхуэу минитIым нэбла-
гъэ иIэщ, и мэлхэм я бжыгъэр 
мини 7-м нызэрохьэс, шыхэр 
550-м щIегъу. IэнатIэм и Iуэ-
хур кIуэ пэтми нэхъыфIыж зэ-

рыхъур, дауи, зейри щы-
лажьэхэри зыгъэгушхуэщ. 

Республикэм Мэкъумэш хо-
зяйствэмкIэ и министерствэм 
и пресс-IэнатIэм къызэритам-
кIэ, гъэ дызэрытым бгыщ-           
хь хэм щаIыгъащ Iэщыш хуэ-
хэм ящыщу мин 96-м щIигъу, 
мэлхэмрэ бжэнхэмрэ ящыщу 
мин 84-м нэблагъэ, шыуэ ми-
ни 4,6-м нызэрыхьэс. Псори 
зэ хэту щагъэхъум я бжыгъэр 
нэгъабэрейм елъытауэ про-
центи 6-кIэ нэхъыбэщ. 

Къэбэрдей-Балъкъэрым и 
реестрым хъупIэрэ мэкъупIэу 
600-м нэблагъэ щатхащи, 
абыхэм, псори зэхэту, гектари 
140-м щIигъу къызэщIаубыдэ. 
ЩIы кIапэу 345-р (гектар мин 
90-м нызэрыхьэсыр) Дзэлы-
къуэ щIыналъэм итщ, 157-р 
(гектар мин 35-м нэблагъэр) 
Iуащхьэмахуэ районым щы-
хатхыкIащ. Адрейхэр Хъазни-
дон, Псыгуэнсу, Шэрэдж я 
псыхъуащхьэхэм дэтщ.

Зи кIэ диплъэ мы илъэсми 
бгыщхьэхэм щыIэ хъупIэхэр 
зэрахьащ, псори зэхэту, цIыху 
1300-м нэблагъэм. Ахэр, зэ-
рыф щIэщи, Iэщыхъуэ-мэлы-
хъуэхэрщ, ветеринар, меди-
цинэ IуэхущIапIэхэм я IэщIа-
гъэлIхэрщ, энергетикхэрщ, 
гъуэгум кIэлъыплъхэрщ.

Бгыщхьэхэм щагъэхъу Iэ-
щым и нэхъыбэр, гъэ къэси 
хуэдэу, жэпуэгъуэм икухэм 
кърахухыжащ. Мыдрей къэ-
нахэр дунейм и щытыкIэм 
елъытауэщ зэрыщаIыгъынур. 

Тхыгъэри сурэтри 
КЪУМАХУЭ Аслъэн ейщ. 

РУССПОРТ IуэхущIапIэм и лэжьакIуэхэм дунейм щыпсэу 
лъэпкъхэм я Олимпиадэр фэеплъ хуащIыну я мурадщ я ныб-
жьэгъуу щыта, видеооператору, режиссеру, монтаж ищIу 
 къадэлэжьа Бер Артур. Ар 2021 гъэ лъандэрэ хэтащ проектыр 
гъэхьэзырыным.

Бер Артур РУССПОРТ гупым яхэта къудейкъым – ар хъуащ 
ду нейм щыпсэу лъэпкъхэм я Олимпиадэм и тхыдэм щыщ 
Iыхьэ. Проектыр щрагъэжьа дыдэм къыщыщIэдзауэ абы 
три хырт къызэрагъэпэщ дауэдапщэхэр, видеохэр зэхигъэу-
вэрт, роликхэр ищIырт, Iуэхум хэтхэм я гурыщIэхэр наIуэу 
 къигъэлъагъуэу, екIуэкIхэр еплъхэм куууэ захригъащIэу. 
Олимпиадэм теухуа теплъэгъуэ къызэрымыкIуэ дахэ куэдыр 
и IэдакъэщIэкIщ Артур, абы и зэчийр, и Iэзагъэр, гупым я 
зэхуэдэ Iуэхум зэрыхуэпэжыр къыхэщу.

Мазаем и 10-м Артур дунейм ехыжащ. Ар икъукIэ гуауэш-
хуэт зыцIыхуу щыта псоми я дежкIэ. Абы и лэжьыгъэхэр езы-
ми ар зыхэта Iуэхухэми я фэеплъу къэнащ. 

Дунейм щыпсэу лъэпкъхэм я зи чэзу Олимпиадэр «Газ-
пром Арена»-м щекIуэкIынущ 2026 гъэм щэкIуэгъуъэм и 21 - 
22-хэм. РУССПОРТ-м къыщыхагъэщ ар Артур и фэеплъу 
зэрырагъэкIуэкIынур икIи ар сыт и лъэныкъуэкIи екIуу къызэ-
гъэпэщауэ щытыным зэрегугъунур, и къаруи, и зэмани 
емыблэжу езыр гурэ псэкIэ зэрылэжьар я тегъэщIапIэу. 
Олимпиадэм хэту зыкъигъэлъэгъуэнущ «Арктида» гупым. 
Абыхэм я уэрэд «Сыт дэ дыщIыщымыIэжыр?» жыхуиIэри Ар-
тур фэеплъ хуащIынущ. 

Бер Артур РУССПОРТ гупми дунейм щыпсэу лъэпкъхэм я 
Олимпиадэми щыщ Iыхьэу сыт щыгъуи щытынущ, ар 
зыцIыхуу щытахэми дэлэжьахэми я гум илъынущ.

кIэ и министерствэм Ду-
нейпсо зэхущытыкIэхэмкIэ 
и къэрал институтым (МГИ-
МО) и лэжьакIуэ Яновский 
Олег и къэпсэлъэныгъэр. 
Ар теухуат щIыпIэхэм ще-
кIуэкI зауэхэр лъэпкъ дуней 
еплъыкIэхэм къызэращ-
тэмрэ цIыхубэм я гуп-
сысэкIэм ар хэухуэна зэры-
хъумрэ.

«Дунейм щекIуэкI Iуэху-
гъуэхэр интернетым и Iэ-
малхэмкIэ нэхъ псынщIэу 
зэлъэщIыса мэхъу, цIы ху-
хэри а хъыбархэм зыщIашэ. 
Здыщыпсэу щIыпIэхэм нэхъ 
пэблагъэу щекIуэкI зауэ 
хуэ IухуэщIэхэм цIыхур хуей-
ми хуэмейми хэша мэхъу, 
абыхэм къыщекIуэкIым 
щIэ уп щIэу, къызыхэкIа 
щхьэ  усыгъуэхэр къилъы-
хъуэу, зэса экономикэ гъа-
щIэм  яжь къызэрыщIиху-
ным иригупсысэу щытыкIэ 
ирегъэувэ. Арыххэуи, хъы-
барегъащIэ IэнатIэхэм къат 
апхуэдэ хъыбар лIэужьы-
гъуэхэр цIыхубэм я зэхэ-
щIы кIым и шыбзэм щIэ-
гъэкIа мэхъу», – жиIащ 
Янов ский Олег.

Зэхуэсым кърихьэлIахэм 
щIэ щыгъуэ къащыхъуащ 
Савельев Георгий и къэп-
сэлъэныгъэр. Абы зэры-
жиIамкIэ, дунейм къыще-
кIуэкI политикэ икIи жыла-
гъуэ Iуэхугъуэхэр цIыхубэм 
зэрахэIуэм, ахэр утыку пса-
лъэмакъхэм къызэ рыхэ-
щым елъытащ къэралым 
ири гъэкIуэкI политикэр жы-
лагъуэм зэрабгъэдилъ хьэ-
фыр. 

«ЦIыхум бгъэдэлъхьэн 
хуей , жылагъуэ мыхьэ нэш-
хуэ зиIэ сыт хуэдэ къэхъу-
гъэми щхьэусыгъуэ иIэщ, 
абы къалэн пыухыкIахэр зы-
хуегъэувыж. Ахэр нахуэу 
уты ку къилъхьа зэрыхъум 
елъытащ цIыхубэм яIэну 
еп лъыкIэхэм хэлъ зэщхьэ-
щыкIыныгъэхэри. Мы Iуэ-
хум нэгъуэщI гъэщIэгъуэни 
хэлъщ. ЦIыхубэм хэIуэ хъы-
барыр зэрызэбгрыкIри хьэ-
лэмэтщ – лъэпкъхэм къы-
зэращтэр, зэрызыхащIэр 
зэщхькъым. Абы къыхэкIыу 
лъэпкъхэм я щэнхабзэ лъа-

пIэныгъэхэм сыт япэ ищми, 
сыт хуэдэ Iуэхугъуэхэм гу-
лъытэ нэхъ игъуэтми къэху-
тапхъэщ. Дауэ ар къы зэры-
хэгъэщыпхъэр? ХэкIыпIэ 
зыб жанэ щыIэщ. Курыт 
щIэ ныгъэ щрагъэгъуэт 
Iуэху щIапIэхэм тхьэмахуэ 
къэс «Нэхъыщхьэм теухуа 
псалъэмакъхэр» щрагъэ-
кIуэкI, еджапIэ нэхъыщ-
хьэхэм «Урысей къэралы-
гъуэм и лъабжьэхэр» зи 
фIэ щыгъэ дерсыр щIал э-
гъуа лэм ират. Къищы нэ-
мыщIауэ, щIалэгъуалэ зэ-
гухьэныгъэ куэд щыIэщ, 
лъэпкъхэм я щэнхабзэ лъа-
пIэныгъэхэм трагъащIэу лэ-
жьыгъэр къызэрагъэпэщу, 
дунейм къыщекIуэкI Iуэху-
гъуэхэр а лъапIэныгъэхэм 
япкъ иткIэ зэрагъэзэхуэфын 
хуэдэу ныбжьыщIэхэм Iуэху-
гъуэ зэмылIэужьыгъуэхэр 
драгъэкIуэкIыу. ИкIэм-икIэ-
жым, дэ псори дызыхущIэ-
къур зыщ: ди къежьапIэхэр 
тхъумэнырщ, къэрал поли-
тикэмрэ цIыхубэм я дуней 
лъагъукIэмрэ гъунэгъу зэ-
хуэтщIынырщ, абыхэм фIы-
уэ хэзыщIыкI икIи ири-
гъуэзэф щIалэгъуалэ кадр-
хэр гъэхьэзырынырщ», – 
къы хигъэщащ Савельев 
Григорий.

Тумэ Аскэр и къэпсэ лъэ-
ныгъэр теухуат Кавказым 
щыпсэу лъэпкъхэм я къе-
жьапIэмрэ щIыналъэм и 
этнополитикэ тхыдэмрэ.

«ЩIэныгъэм куэд лъан-
дэрэ щызэфIэува Iуэху еп-
лъыкIэм ипкъ иткIэ, Кав-
казым щыпсэу лъэпкъхэр 
гу питIу зэщхьэщагъэкI: 
щIы дэл ъху лъэпкъхэмрэ 
тхы дэ къэхъугъэ зэмы лIэу-
жьыгъуэхэм яужькIэ 
къэкIуа лъэпкъхэмрэ жиIэу. 
Псоми зэрытщIэщи, щIы-
дэлъху лъэпкъхэр щIына-
лъэм къыщекIуэкI политикэ 
гъащIэм нэхъ куууэ хэп-
щIащ, абы и къызэгъ э-
пэщыкIэ хъунум нэхъ жану 
хохьэ, лъэпкъ Iуэхум щынэ-
сам деж, цIыхубэр нэхъ зэ-
къуегъэувэ. Абы къыхэкIыу 
Кавказым щыпсэу лъэпкъ-
хэм я зэхуаку дэлъ зэху-
щытыкIэхэр, Iэмал зэри-

IэкIэ, политикэ нахуэм те-
гъэтын хуейщ, щытыкIэр 
зымащIэми къызэщIигъэп-
лъэну шынагъэ зэрыщыIэм 
къыхэкIыу, бзэм, щэнхаб-
зэм, политикэм, экономи-
кэм епха къэрал мардэхэр 
зэпэшэчауэ икIи сакъыу 
мыбдеж къыщыхэлъхьэн 
хуейщ, – жиIащ Тумэ Аскэр. 
– Лъэпкъхэм ижь лъандэрэ 
къадэгъуэгурыкIуэ хабзэхэр 
дзыхьымрэ пэжыгъэмрэ 
яте щIыхьауэ зэрыщытым 
къы хэкIыу, а лъапIэны-
гъэхэм я мыхьэнэр кIуэщIа-
къым, уеблэмэ иджырей 
дунейм нэхъ къару яIэ 
 хъуащ, къэралым къыхилъ-
хьэ политикэм ахэр къыхи-
лъытэмэ, къэхъункIэ узыте-
гузэвыхь зэныкъуэкъу куэд 
къемыжьэу игъэужьыхын 
къаруи иIэщ. «Кавказым и 
купщIэхэр» пэхуэщIэр къы-
зэрыхалъхьэрэ куэд щIа-
къым – илъэситI къудей 
 хъуауэ аращ. Зытеухуари 
зыщ: щIэныгъэм и гумани-
тар унэ тIыныгъэм къыхыхьэ 
щIалэгъуалэм ирагъэкIуэкI 
къэхутэныгъэхэр Кавказым 
щыпсэу лъэпкъхэр гъунэгъу 
зэхуэзыщI Iуэхугъуэхэм тра-
гъэпсыхьынырщ. Абы те-
ухуауэ щIэныгъэры ла жьэ-
хэр, хьэрычэтыщIэхэр, жы-
лагъуэ лэжьакIуэхэр, 
 къ э рал къулыкъущIэхэр зэт-
шэлIэну, зэгъусэу зэдэд-
гъэлэжьэну, лъэпкъыбэр 
зэзыгъэуIу, абыхэм я щэн-
хабзэ купщIэхэр къэзыгъэ-
нахуэ дамыгъэхэр тщIыну 
ди гугъэщ»

Фигу къэдгъэкIыжынщи, 
«Кавказым и купщIэхэр» 
щIэныгъэ лъэщапIэм и 
лэжьыгъэр «Кавказ щIына-
лъэм и къэкIуэнур» зи фIэ-
щыгъэ, кадрхэр гъэ хьэ-
зырынымкIэ къэралпсо 
программэм къигъэув мар-
дэхэр зэфIэхыным хуэу-
нэтIащ, ар гъэзэщIа зэры-
хъум кIэлъоплъ УФ-м и Пре-
зидентым и полномочнэ 
лIыкIуэу Кавказ Ищхъэрэ 
щIыналъэм щыIэр, Прези-
дент грантхэмкIэ фондыр, 
Политологхэм я урысейпсо 
зэгухьэныгъэр.

ШУРДЫМ Динэ.

Поэмэ нэхъ кIыхь 
дыдэмрэ адыгэхэм 

я тхыдэмрэ

«Махуэкум» и къыдэкIыгъуэр 
зыгъэхьэзырар  ЧЭРИМ Марианнэщ.

Бзэ  политикэм  халъхьа 
зэхъуэкIыныгъэхэр

Озчивит Бурак
Адыгейм щагъэхьэщIащ

Гъуэгухэр къагъэнэху

Щэнхабзэм теухуа жэпуэ-
гъуэ хъыбархэм ятекIуащ 
тырку актёр Озчивит Бурак 
Мейкъуапэ зэрыщыIар. 
«Тыр ку сериалхэм я макъа-
мэр» зыфIаща концертыр 
къызэригъэпэщащ «Гъуаз-
джэмрэ щIэныгъэмрэ» про-
ектым и унафэщI Макеровэ 
Сусаннэ. 

СУСАННЭ Урысейм и 
Лъэпкъ хэм я унэм долажьэ, 
дунейпсо щэнхабзэр зэзыпх 
зэIущIэхэр, пшыхьхэр, гъэлъэ-
гъуэныгъэхэр егъэхьэзыр. 
«Лъа гъуныгъэ хьэлъэ», «ЛIэ-
щIыгъуэ телъыджэ», «Уэсмэн 
къэралыгъуэ», къинэмыщI се-
риалхэмкIэ цIыхухэр къы-
дэзыхьэха Озчивит Бурак 
 жэпуэгъуэм и 17-м Мейкъуапэ 
къы зэрырагъэблэгъари ап-
хуэ дэхэм я зы щапхъэу арат. 

«Мыпхуэдэ зэIущIэхэм я 
мы хьэнэ нэхъыщхьэр дунейм 
цIыхуу тетыр зэрыпсалъэ бзэ-
хэр, дэтхэнэ лъэпкъми къы-
декIуэкI хабзэр, гъуазджэр 
 хъумэнырщ, ахэр зэдэгъэ лэ-
жьэнырщ, Урысейр бей зыщI 
а зэщхьэщыкIыныгъэхэм я уа-
сэр цIыхухэм зыхедгъэ щIэ-
нырщ», - жеIэ Макеровэм. - 
Езы Бурак куэдым фIыуэ зэ-
ралъагъум нэмыщI, абы му-
зыкэмрэ киномрэ зэзыпх роль 
куэд игъэзэщIащ, къигъэлъа-
гъуэ лIыхъужьхэр къызыхэкIа 
лъэпкъхэм елъытауэ, къэрал 
зэмыщхьхэм я щэнхабзэр 
фIэгъэщIэгъуэнщ. Аращ абы 
Урысейм къэкIуэну щIимыжа-
гъуэр». Макеровэм фIыщIэ 
хуещI артистыр Адыгейм къа-
шэнымкIэ сэбэп къахуэхъуа 
Озчивит и лIыкIуэ Кулиев За-
миг. 

Пшыхьыр зэраухуар «ар-
тистымрэ абы итхьэкъуахэмрэ 
я зэIущIэ» жыпхъэм итущ. Нэ-
гъуэщIу жыпIэмэ, хьэщIэм 
 игъэхьэзыра гуэр утыку къра-
хьакъым, езыр фIыуэ зэра-
лъагъумрэ щIалъагъумрэ 
къы гурагъэIуэну зэрыхэтам 
фIэкIа. 

Фильмыр къозыгъэцIыху-
жыр абы щекIуэкI теплъэ-
гъуэхэм я щIыбагъ къыдэт ма-
къамэрщ. Псоми зыжьэу къы-
хагъэщащ Адыгейм симфо-
ниемкIэ и къэрал оркестрым 
Бурак зыхэта фильм нэхъ 

УФ-м и Президент Путин Владимир Iэ 
щIидзащ «Къэралым иригъэкIуэкI бзэ по-
литикэм епхауэ, 2025 гъэм, бадзэуэгъуэм 
и 11-м къащта унафэ №474-м зэхъуэкIыны-
гъэ зэрыхалъхьэм теухуа» дэфтэрым. 

ЭКСПЕРТХЭМ зэратхымкIэ, унафэщIэм 
урысыбзэмрэ къэралым щыпсэу лъэпкъхэм 
я бзэхэмрэ я щытыкIэм теухуауэ къулыкъу-
щIэхэм отчёт зэратыну щIыкIэм зрегъэ-
убгъу. ДяпэкIэ абы хагъэхьэнущ бзэ 
щхьэхуэм зиужьынымкIэ жэуап зыхь къулы-
къущIэхэм я лэжьэкIэр къэзыпщытэ на-
гъыщэхэмрэ абы епхауэ цIыхухэм яIэ хуи-
тыныгъэхэр зэраIэрыхьэмрэ. 

Правительствэм гъэ къэс отчёт убгъуа 
игъэ хьэзырынущ урысыбзэмрэ къэралым 
ис лъэпкъхэм я бзэмрэ я Iуэху зыIутым те-
ухуауэ. 

Отчётым хиубыдэнущ щытыкIэр къэзы-
гъэлъагъуэ бжыгъэхэр, дэтхэнэ зы бзэми 
епха къэпщытэныгъэхэр, узыпэплъэ хъуну-
хэр, щытыкIэм узыхуишэр. КъинэмыщIауэ, 

дэтхэнэ зы къулыкъущIэми бзэ политикэр 
зэрыригъэкIуэкIыр наIуэ къащIынущ. 

Правительствэм щхьэхуэу зэпкърихынущ 
урысыбзэмрэ Урысейм щыпсэу лъэпкъхэм 
я бзэхэмрэ цIыхухэм къызэрагъэсэбэпыну 
щIыкIэр зезыгъакIуэ хабзэхэр, а бзэхэр 
къагъэ сэбэпыну хуит зэрищI мардэри зэха-
гъэ кIынущ. 

Илъэс къэс ягъэхьэзырыну отчётым елэ-
жьынущ къэрал, щIыналъэ, щIыпIэ къу-
лыкъущIэхэр. 

Иджыри къэси ящIу щытащ а илъэс отчё-
тыр, ауэ иджы абы хэтыну Iыхьэхэр яубзыху-
ри, парламентым и палатитIми ягъэхьащ. 
Ар илъэс къэс, накъыгъэм и 1-м ирихьэлIэу, 
Къэрал Думэмрэ ФедерацэмкIэ и Сове-
тымрэ я пащхьэ иралъхьэну я къалэнщ. 

 Урысыбзэмрэ Урысейм ис лъэпкъхэм я 
бзэхэмрэ защIэгъэкъуэнымкIэ Президен-
тым и советыр УрысыбзэмкIэ дунейпсо зэ-
гухьэныгъэм дэIэпыкъунущ ар лъэпкъхэм 
зэдай бзэ ищIынымкIэ. УнафэщIэм къару 
игъуэтакIэщ.

Литературэм спорт ехъулIэныгъэхэр къызэрапщытэ 
IэмалкIэ убгъэдыхьэ хъуну къэплъытэмэ, «поэмэ нэхъ 
кIыхь дыдэ» зыфIаща IэдакъэщIэкI дунейм къытехьа-
уэ жаIэ. «Иджырей урыс литературэм рекордыщIэ ща-
гъэуващ» псалъэухам мащIэу укъегъэуIэбжь, дауи, 
сыту жыпIэмэ, щIэныгъэмрэ зэчиймрэ «къыщIагъэкI 
хьэпшыпхэм» зэрабгъэдыхьэр нэгъуэщI пщалъэщ. 

ИТIАНИ, хъыбарыр лъэныкъуэ гуэркIэ адыгэхэми 
къытлъэIэсу къыщIэкIащи, ди щIэджыкIакIуэхэри хэд-
нынкъым Осетие Ипщэм щIыхь зиIэ и артист Черныше-
вич Станислав «1517. Мишелрэ Дианэрэ» зыфIища Iэда-
къэщIэкIым и хъыбарым. 

«Литературэ рекорд» зи гугъу тщIы тхыгъэм фIащыным 
щхьэусыгъуэ хуэхъуар ар «нэгъэсыпауэ рифмэкIэ зэ-
гъэкIуа сатыр мин 20» зэрыхъурщ. «Илъэс 246-рэ хъуауэ 
урыс литературэм а рекордыр щакъутэфакъым, - дыкъы-
щоджэ хъыбарегъащIэм. - Щапхъэм и хьэтыркIэ, Гомер и 
«Илиада»-р зэрыхъур сатыр 15693-рэщ. Америкэм 
щыцIэрыIуэ Мелвилл Герман и поэмэ кIыхьышхуэр сатыр 
18273-м нос. Чернышевичым къехъулIар «Урысейм и ре-
кордхэр» тхылъым ихуащ икIи КъухьэпIэ Европэм щатха 
поэмэ кIыхь дыдэхэм хабжащ». 

Тхыгъэр зытепсэлъыхь Iуэхугъуэм 1517 гъэм къы-
щыщIедзэ. Зауэ куэд щекIуэкIа, иужькIэ цIэрыIуэ хъуа 
лIыхъужьхэр тхыдэ утыкум къизыша а лъэхъэнэр 
къызэрымыкIуэу къалъытэ. Мишелрэ Дианэрэ теухуа 
хъыбарыр езы усакIуэм къигупсысащ, тхыдэр тегъэщIа-
пIэ ищIауэ щытми. Тхылъым Iыхьэшхуэ щеубыд Мы-
сырымрэ Сириемрэ зыщызыубгъуа адыгэ мамлюкхэм 
зэрахьа лIыгъэм. Авторым къегъэщхьэпэ Къанщауэ 
 Гъуррэ Тумэн-бей ЕтIуанэмрэ Уэсмэн тепщэгъуэм 
пэщIэту, Мысырым и щыхьэр Каир зэрахъумар. 

Къару абрагъуэу уэсмэныдзэр 
Каир къыдыхьэрт хы толъкъуну.
ЩIы зытеувэр ягъэзджызджу,
Iуплъам иныжьхэу къыфIэщIынут. 
Iэщэр кърахмэ, щысхь ямыIэу, 
ЗэтраукIэрт псэ зыIутыр. 
Пшэплъ къуэмыхьэж щхьэщытт Мысырым, 
МафIэсым къелыр сэм иуIэу. 
 Тхыдэм зы мащIэ фIэкIа хэзымыщIыкIри щыгъуазэщ 

мамлюкхэм я деж щыцIэрыIуэ «фурусие» дзэ къудамэм. 
Ар шуудзэ зэгъэпэщыкIэщ, зауэлIым шыр зэхэуэм къы-
щигъэщхьэпэу зэрызигъасэрщ. Чернышевичым поэмэм 
мы Iуэхугъуэм гулъытэшхуэ щритащ. КъызэрыщIэкIым-
кIэ, езы усакIуэр шы гъэсэным хуеджащ, а Iуэхум нэ-
гъуэщIхэр иригъэсэнми хуэIэзэщ. 

«СызэрыцIыкIу лъандэрэ гу лъызотэ шы лъэпкъ 
щхьэхуэхэр дзэм къыщыбгъэщхьэпэным зэрынэхъ хуэ-
щIар: хьэрыпышыр, ахалтекинхэр, адыгэшыр, - етх Ста-
нислав. – Ахэр макъышхуэм щышынэркъым, бгъэсэн 
ипэкIи лъагъуэр яхуф. Апхуэдэу сыту пIэрэ щIыщытыр 
жысIэри, къэсщIэну яужь сихьати, ахэр пасэрей шы 
лъэпкъыжьу къыщIэкIахэщ, зауэзэрылI куэдым хэтауэ. 
Арати, эпосыр щыстхым, шыкIэ щызэзауэ Iыхьэ зыбжанэ 
хэзгъэхьащ. Псалъэм папщIэ, Къанщауэ Гъур Мардж Дэ-
бикъ деж Сэлим Езанэм зэрыщыпэщIэтар». 

СулътIан Къанщауэ лIыхъужь губгъуэм
Итщ, зауэлI минхэр къыдэщIыгъуу. 
Батэ щегъэш зауэзэрылIым, 
Хамэ щIыналъэм къыщхьэщыжу.
Адыгэ щылъхут мамлюк пащтыхьыр,
Чэщанэм къыщIэкIа шэрджэсыр 
Унафэм куууэ егупсысырт, 
Iэдэб дэплъагъурт, шым щышэскIэ. 
 «Сэ шэрджэс мамлюкхэм пщIэшхуэ яхузощI, сыт хуэдэ 

зэхэуэми хахуэу зэрыхэтам папщIэ, - жеIэ Черныше-
вичым. – Абыхэм я лIыгъэр къыздрахар къэпщIэн папщIэ, 
пасэрей тхыдэм ухэджыхьыпхъэщ. Уэсмэн сулътIаныр 
шэрджэс сулътIанхэм щIатекIуар жыжьэрыуэ Iэщэхэр 
 къагъэщхьэпати аращ, ауэ щыхъукIэ, мамлюкхэм ма-
фIэрыуэ Iэщэ къэбгъэсэбэпыныр яфIэикIагъэт, ар хэ-
мыту, ди лIыгъэр къэдвгъэгъэлъагъуэ, жаIэрт. Шэрджэс-
хэм я шуудзэм дуней псом пщIэ къыщыхуащIу, къару-
ушхуэ иIащ, сулътIанхэм я унафэм щIышхуэ щIэтт, хыдзэ 
нэгъунэ яIэу. Сыти жыIэ, Урыс империем куэдкIэ 
къыкIэрымыху къэралыгъуэ яухуауэ щытащ мамлюк 
адыгэ сулътIанхэм.

 БурджиткIэ зэджэ шэрджэс тепщэхэм зи унафэ зэра-
гъакIуэ щIы псори километр зэбгъузэнатIэ 1200000-м ще-
гъэжьауэ 2100000-м нэсырт. Ар зыхуэдизыр уи нэгум 
къыщIэбгъэхьэн папщIэ, иджырей Сауд Хьэрыпымрэ 
Франджы къэралыгъуэм хуэдизу щырэ зэхэплъхьэн 
 хуейщ. Сытми, адыгэ мамлюкхэм КъуэкIыпIэ Гъунэгъум 
ищIхэм я нэхъыбэр яIэщIэлъащ». 

А хъыбарым къыдэкIуэу, Чернышевичым и поэмэм 
къыхоувэ Мэзкуу пащтыхьыгъуэмрэ Кавказымрэ зэры-
зэрыубыда щIыкIэр, къэбэрдей пщышхуэ Идаррэ абы и 
къуэрылъху хъыджэбз Гуащэнэрэ я хъыбарыр. Пщащэм и 
дахагъымрэ и Iущагъымрэ къыхэкIыу, Грозный Иван ар 
1561 гъэм щхьэгъусэу ишауэ щытащ. 

Пщым и къуэрылъху Гуащэнэ дахэ
Нэр игъэджылу тхьэIухудт.
И макъыр псыIэрышэу гуакIуэт, 
НапIэр къиIэтмэ, вагъуэ лыдт. 
Пщащэр Урысеишхуэм яшэ,
Иван Мэхъаджэм и щхьэгъусэу, 
Пщыр зытхьэкъуа адыгэ гуащэм 
Мариещ цIэуэ къыфIащынур. 
 Чернышевич Станислав 1965 гъэм Рубцовск къалэм 

дунейм къыщытехьащ. Липецк дэт политехникэ инсти-
тутыр къиухащ, инджылызыбзэмкIэ зэдзэкIакIуэщ, Осе-
тие Ипщэм щIыхь зиIэ и артистщ. Иужьрей зэманым ли-
тературэ лэжьыгъэм зритащ. 

«Мишелрэ Дианэрэ» поэмэр литературэм елэжь интер-
нет хэщIапIэхэм пщIэншэу щывгъуэтынущ. 

цIэрыIуэхэм щыщ макъа-
мэхэр къызэрымыкIуэу дахэу 
зэригъэзэщIар, абыхэм «псэ 
зыIут макъкIэ» зэредэIуам гу-
къыдэж къазэрыритар. 

Актёрыр щагъэлъэпIар 
Адыгэ къэрал университетым 
и хьэщIэщышхуэрщ. Апхуэдэу 
зи пщIэр лъагэ, зи цIэр жы-
жьэу Iуа хамэ къэрал артист 
Адыгейм хуэдэ республикэ 
цIыкIум къызэрашэфар фIы-
щIэ зыхуэфащэ Iуэхуш хуэу 
зэрыщытым шэч закъуи хэлъ-
къым. «Мыр къыщыхъур Мей-
къуапэ?», «Си гур зыкIэ-
рыпщIа артистыр си нэкIэ 
слъа гъуну ара?» - апхуэдэ 
псалъэхэмкIэт пшыхьым и 
 гугъу зыщIыжахэм ягу зэрыхэ-
хъуэр къызэрагъэлъагъуэр. 

Дигу къэдгъэкIыжыпхъэщ 
Озчивит и щхьэгъусэ Эвджен 
Фахрие и анэмкIэ адыгэ 
щылъ хуу зэрыщытыр. Къра-
гъэблэгъахэм ари хэтащ, ауэ я 
щIалэ цIыкIуитIыр кърашэ-
жьэну тегушхуахэкъым. 

Дэри дунейм щыцIэрыIуэ 
гуэ рым адыгэмэ щыуауэ къэ д-
гъащIэ закъуэ! Куэд щIащ  
зэлъэпкъэгъухэр «адыгэ ма-
лъхъэкIэ» зэджэ Бурак къэухь 
IэрыщIымкIэ шэрджэс фащэ 
щатIагъэу адыгэбзэкIэ зэра-
гъэпсалъэрэ. Ауэ иджы Мей-
къуапэ щекIуэкIа пшыхьым 
актёрым тыгъэ щыхуащIащ 
«зэманым декIу» фащэ зехьэ-
гъуафIэ. И бысымхэми къы-
хуэзэну къэкIуахэми гуапэу 
захуэзыгъэза арстистым фа-
щэр игу зэрырихьар жиIа къу-
дейкъым, тыгъэу ирата адыгэ 
кхъуейми сценэм зэрисым 
хуэдэу яхуедзэкъащ. Къызэ-
гъэпэщакIуэхэм актёрым и 
щIыбагъым къыщагъэлъэ-
гъуа фильм пычыгъуэхэм нэ-
хъыбэу хагъэхьат Буракрэ 
Фахриерэ зэгъусэу щыджэгуа 
«Королёкыр уэрэдбзущ» 
филь мым щыщ теплъэ-
гъуэхэр. Фахриерэ езымрэ 
зыхэт Iыхьэхэр и щIыбагъ 
къыдэту, Бурак «селфи» зыб-
жанэ тригъэуащ, и щхьэ-
гъусэм и теплъэм хуэгъэзауэ, 
и IэпхъуамбэхэмкIэ «гу 
 цIы кIу» къызэригъэлъэгъуам 
Iэгуауэшхуэ къы  зэщIиIэтащ. 

Бурак Озчивит Кавказым и 
щы пэкъакIуэкъым. «Эрту-
грул» сериалым дихьэхауэ 

щы та Кадыров Рамзан езыр 
Тыркум щыIэу, актёрым зы-
хуигъазэри, Шэшэным ири-
гъэблэгъауэ щытащ. Шэшэн 
лIыщхьэр егъэлеяуэ итхьэ-
къуат «Уэсмэн къэралыгъуэ» 
сериалым. Тырку артистхэм я 
шэшэн зекIуэм щы тепсэ-
лъыхьыжым, Кадыровым ит-
хауэ щытащ: «Уэсмэн къэра-
лыгъуэм» елэжь гупыр мы ма-
хуэхэм Грозный къалэм 
 къытхуеблэгъащ. Шэшэным 
къа кIуэри, пщIэ къытхуащIащ 
Боздаг Мехмет, режиссёр Гю-
най Метин, роль нэхъыщхьэр 
зыгъэзащIэ Озчивит Бурак, 
нэгъуэщI тырку артистхэм». 

Омаев Дагун и цIэр зезыхьэ 
ГуфIэгъуэ сэрейм щрагъэ-
кIуэкIа пшыхьым Шэшэн Рес-
публикэм и вагъуэхэм хьэ-
щIэхэм папщIэ концерт щата-
уэ щытащ, езы Кадыров Рам-
зани дэтхэнэ зыри и щхьэкIэ 
зригъэцIыхури, гуапэу ядэуэр-
шэрат. 

Адыгэ республикэм ще-
кIуэкIа зэIущIэм дгъэзэжмэ, 
пшыхьым хэтахэм я гукъэ-
кIыжхэр гуфIэгъуэ защIэкIэ 
гъэнщIауэ щытми, абдежым 
щекIуэкIар интернетым щы-
зылъагъужахэм жаIами зы-
гуэр хэлъщ. Псалъэм папщIэ, 
куэдым ягу ирихьакъым Ады-
гейм щыщ къэфакIуэхэм, ар-
тистыр сценэм зэрисым къы-
хэкIыу, зыкъэгъэлъэгъуапIэ 
хуит зэрамыIар. Ар къы зы-
хэкIар сценэр зэрыцIыкIумрэ 
абы оркестрымрэ Озчивитрэ 
ихуэ къудейуэ зэрыщытымрэт. 
ХьэщIэм къызыхыхьа лъэп-
къыр ирагъэцIыхуну хуеямэ, 
хэкурыс джэгуакIуэхэм зыкъэ-
гъэлъэгъуапIэ нэхъ хуит ира-
тыпхъэт. КъинэмыщIауэ, зэIу-
щIэм нэхъыбэу екIуэлIар 
цIыхубзхэрщ. Озчивит абыхэм 
къахыхьа нэужь, абы нэ-
хъуеиншэу «зэрызрадзам» 
куэд игъэукIытащ. Уеблэмэ 
оркестрым и унафэщIыр къэу-
Iэбжьауэ къазэрыхэплъэр 
кадрым къиубыдащ. «Фи на-
пэр зытефхыжащ», «Фи уна-
гъуэхэм цIыхухъу имысу ара?» 
жаIэу видеохэм кIэщIэзытха-
хэр мащIэкъым. 

Тырку сериалхэм я хъы-
барым дыщынэсакIэ, зи ет-
хуанэ пIалъэр фокIадэм щIи-
дзэжа «Зэпс» («Клюквенный 
щербет») фильмыми дытев-
гъэпсэлъыхь. «Клюква»-р 
адыгэбзэкIэ «шэдмэ ра-
кIуэщ». Ауэ фильмым и цIэр 
зэпхар ипэжыпIэкIэ «зэщ», и 
урысыбзэ зэдзэкIыгъэр ма-
щIэу блэIэбыкIауэ аркъудейщ. 
Сериалым и лъабжьэ щIэлъ 
хъыбарыр зэщIэкIа Унал Аб-
дулыхь и ролыр зыгъэзащIэ 
Мумтаз Ахъмэт и анэм и лъэ-
ныкъуэкIэ адыгэу жаIэ. Ар 
икIи журналистщ, цIыху гъэ-
щIэгъуэнхэм интервью щIэ-
щыгъуэхэр къаIихыу. «Си 
анэмкIэ сыадыгэщ», - жиIауэ 
ягъэхъыбар Унал Фатихь и 
щхьэгъусэу джэгу Кая Сераи. 

Унагъуэм, жылагъуэм, хьэ-
рычэт Iуэхум къыхыхьэ хабзэ 
лъэпощхьэпохэр къэпцIыхужу 
къы щагъэлъагъуэ сериал 
гъэ щIэгъуэныр зэхэзылъ хьэ-
хэр иджыблагъэ яхъуэжауэ, 
кIуэ пэтми нэхъ щIэщыгъуэ 
мэхъу, дэзыхьэх цIыхухэм я 
бжыгъэми хэщIыркъым. Ипэ-
жыпIэкIи, тырку фильмхэм ди 
псэукIэр нэхъ къыщыбоцIы-
хуж, къухьэпIэм щагъэ-
хьэзырахэм нэхърэ. Нэхъыжь-
нэхъыщIэ, мылъку хьэлэл 
хуэдэхэр, адэ-къуэ, анэ-пхъу 
зэхущытыкIэхэр къызыхэхуэ 
мы теплъэгъуэхэм ядэбгъуэн 
щыIэу щытми, щапхъэ пщIы-
ни къыщыпхуэгъуэтынущ. 

КIэрашэ Данэ Адыгейм, Куэшхьэблэ 
къуажэм, къыщыхъуащ. Жылэм дэт ку-
рыт еджапIэр къиуха нэужь, Краснодар 
щыIэ Кубань къэрал университетым 
егъэ джакIуэ-психолог IэщIагъэр щыз-
ригъэгъуэтащ. Данэ дыщэидэмкIэ курс 
щхьэ хуэ къиухащ икIи ар щхьэусыгъуэ 
хуэ хъуащ лъэпкъ щэнхабзэр къызыхэщ 
лэ жьыгъэхэм зрипщытыным. Сабийхэм 
папщIэ цIэлэжын хуей сурэтхэр зэрыт 
тхылъ цIыкIухэр, блокнотхэр, махуэгъэпс-
хэр егъэщIэращIэри къыдегъэкI. Данэ и 
IэщIагъэм, ищIэну фIэфIхэм, лъэпкъым 
теухуа и гупсысэхэм тедгъэпсэлъыхьыну 
упщIэ зыбжанэкIэ зыхуэдгъэзащ. Къ ы-
щIэддзащ студент гукъэкIыжхэмкIэ. 

- Кубань къэрал университетым щес-
хьэкIа си студентыгъуэр IэфIу сигу къо-
кIыж. Ди егъэджакIуэхэм я фIыгъэкIэ а зэ-
маным нэсу зыхэсщIащ сабийм и дунейр 
къыбгурыIуэным къикIыр. Уи къащIэм - 
«интуиция» жыхуэтIэм - къызэритIасэм 
хуэдэу сабийм ухущытыныр мащIэщ, абы 
хуэгъэпса щIэныгъэ щIыб гъун хуейщ. Сыт 
абы къикIыр? Сабийм укIэлъыплъын 
 хуейщ, фIэгъэщIэгъуэ ныр къэпщIэн па-
пщIэ. Хуэмурэ упщIэхэр ептурэ къыпхуэщIэ-
нущ и гупсысэхэр зыхуэдэр. Мис апхуэдэ 
бгъэдыхьэкIэм сытетщ сэ. 

- Сабийхэм яцIэлэж сурэтхэр зэрыт уи 
лэжьыгъэхэм я гугъу уэзгъэщIынут.

- Раскраскэхэр зэхэзгъэувэну си гум 
къыщыкIам япэу сызэгупсысар абы ди 
адыгэ сабийхэр зэрытригъэуну къудейр-
къым. Жьымрэ щIэмрэ зэпызыщIэ зы 
лъэмыж цIыкIу хуэдэу хъуну сыхуейт ар. 
Лэжьыгъэхэм къыщызгъэсэбэп дэтхэнэ 
тхыпхъэри щэнхабзэм и Iэужьщ, сурэту 
къэзгъэлъагъуэхэм къарыщ дэтхэнэ 
бзылъ хугъэ теплъэри ди тхыдэм поджэж. 
Сурэт щхъуэкIэплъыкIэхэм сабийр щыгу-
фIыкIыныр мыбдеж щынэхъыщхьэкъым, 
атIэ сурэтхэр хуэмурэ ицIэлэжыху, абы и 
гум зэригъэзэхуэнухэрщ мыхьэнэ зиIэр. 
Раскраскэхэр сабиймрэ унагъуэмрэ я зэ-
хуакум хуабагъэ дэзылъхьэу щытыну, мы 
лэжьыгъэхэм къатепщIыкIа уэршэр 
 гуапэхэр илъыну сыхуейщ адыгэ уна-
гъуэхэм. «Къеплъыт, мыр ди щэнхабзэм 
щыщщ, мис мыпхуэдэ тхыпхъэхэр къыддо-
кIуэкI лъэпкъым, тхыпхъэ е дамыгъэ къэс 
мы хьэнэ яIэщ», - мыпхуэдэ псалъэхэр адэ-
анэ хэм е адэшхуэ-анэшхуэхэм я щIэблэм 
жраIэну сохъуапсэ. 

Iыхьибгъу мэхъу си раскраскэ-лэжьы-
гъэхэр. Абы нэмыщI сабийхэм папщIэ 
Iуэхугъуэ зыбжанэм солэжьри, нэзгъэсмэ 
утыку къисхьэну си мурадщ. Ахэр теухуащ 
сабий таурыхъхэм, мультфильмхэм хэт 
лIыхъужьхэм. 

- Уадыгэным къикIыр сыт?
- Лъэпкъым и пащхьэм жэуап щыпхьын 

хуейщ. Адыгэм и дунейр хабзэ дахэм тету 
гъэпсащ: нэхъыжьым пщIэ хуэщIыныр, 

унагъуэм хуэгумэщIэныр, лъэпкъым и 
сэбэп зыпылъ Iуэхухэм яужь итыныр. Ар 
цIыхур зыгъэбжьыфIэ хьэл-щэнхэм 
ящыщщ. Ди зэманым а хабзэхэм утетыну 
апхуэдэуи тыншкъым: псоми егъэлеяуэ 
псынщIэу зэрызихъуэжыр; къалэхэм щыIэ 
зэхэтыкIэр; IуэхущIафэкIэ цIыхугъэ зэ-
хуэхъухэм я гупсысэмрэ лъэпкъым хуаIэ 
еплъыкIэмрэ щызэтемыхуэ къызэрыхъур 
къэлъытэн хуейщ. Иджырей зэманым 
лъэп къым къыдекIуэкI гугъуехьхэм 
ящыщщ бзэр хъумэныр. Абы къикIыр нэ-
хъыжьхэр анэдэлъхубзэм ирипсэлъэным и 
закъуэкъым, атIэ ар нэхъыщIэхэм фIыуэ 
ирагъэлъагъунырщ. Унагъуэм адыгэбзэкIэ 
щыпсэлъэныр, абы ис нэхъыжьхэр лъэп-
къым, щэнхабзэм епха Iуэхухэм щIэх-щIэ-
хыурэ тепсэлъыхьыныр куэд и уасэщ. Ар-
мырамэ, нэхъыжьхэмрэ щIэблэмрэ зэ-
пызыщIэ зы къуэпс зэпоч. ЖысIэнуращи, 
щIэблэм бзэр Iурыплъхьэнырщ уадыгэным 
и къалэн нэхъыщхьэр. 

- ЩIэблэм анэдэлъхубзэр нобэ зэри-
щIэм арэзы укъищIрэ?

- Адыгэ щIэблэм бзэр зэраIурылъыр зы-
хуэдизыр белджылы дыдэу къэплъытэфы-
ну къыщIэкIынукъым. Къуажэдэс сабий-
хэм махуэ къэс зэхах анэдэлъхубзэр, абы 
иропсалъэ, унагъуэхэм адыгэм къы-
декIуэкI псэлъафэхэр щыжаIэрейщ. Ауэ 
апхуэдэу тыншу дэтхэнэ унагъуэми бзэмрэ 
щэнхабзэмрэ щахуэхъумэркъым. Адыгэб-
зэр къегъэлын къалэныр куэдрэ пщэрылъ 
яхуохъу бзэр щадж школхэмрэ гупжьей-
хэмрэ, адыгэбзэмкIэ дерсхэм, щэнхабзэр 
хъумэным телажьэ IуэхущIапIэхэм, щIалэ-
гъуалэ зэгухьэныгъэхэм. Нобэ щIалэгъуа-
лэм къалъыхъуэ бзэри хабзэри зыщIэ 
адыгэу къызэрынэфынум и Iэмалхэр. Зым 
и дежкIэ ар адыгэ къафэщ, нэгъуэщIымкIэ 
- адыгэбзэ дерсхэрщ, адыгэ IэщIагъэжьхэм 
зезыпщытри мащIэкъым. Къапщтэмэ, 
адыгэбзэмкIэ дерс къудейхэм нэхърэ къа-
впэкIуэр нэхъыбэщ бзэмрэ щэнхабзэмрэ 
щызэдэщIыгъу Iуэхухэу адыгэ дунейм пэ-
гъунэгъухэм. 

- Бзылъхугъэ фащэ уи лэжьыгъэхэм 
къы щыгъэлъэгъуащ. Абы узытхьэкъуу 
хэлъыр сыт? 

- Адыгэ бзылъхугъэм и дахагъэр и 
нэмысырщ, и псэм и гуапагъэрщ, укIытэу 
хэлъырщ. Лъэпкъ щэнхабзэм нэIурыту 
къыхощ бзылъхугъэр зыгъэдахэр: ар хуэму 
зокIуэ, и бгыр псыгъуэщ, щабэу мэпсалъэ, 
мащIэу погуфIыкI. Мис а зи гугъу тщIы те-
плъэ дахэр нэхъри екIу ещI бзылъхугъэ 
адыгэ фащэм. Фащэм и дыкIэр тещIыхьащ 
бзылъхугъэм и нэмысым. ГъэщIэгъуэнщ, 
ауэ аращ ар егъэлеяуэ щIэдахэри. БгъэIу-
лъым, Iэщхьэпылъым, пыIэм я мыхьэнэр- 
щэ?! Фащэр нэхъри теплъафIэ ещI ар 
дыщэ, дыжьын IуданэхэмкIэ зэрыхэдыкIа-
ми. 

Епсэлъар ГУГЪУЭТ Заремэщ. 

Мыщхьэх дахащIэщ

Къэбэрдей-Балъкъэрым и щIыналъэ, му-
ниципальнэ гъуэгуу псори зэхэту километр 
70-м щIигъу къызэщIагъэнэхуэнущ ды зы-
хэт илъэсыр и кIэм нэсыху. Иджырей уэз-
дыгъэхэмкIэ ахэр къызэщIагъаблэ рес-
публикэм и гъуэгу инфраструктурэр егъэ-
фIэкIуэнымрэ зегъэужьынымрэ, маши-
нэхэр зезыгъакIуэхэмрэ лъэсрыкIуэхэмрэ 
я шынагъуэншагъэр къызэгъэпэщыным 
япкъ иткIэ. 

ПСАЛЪЭМ къыдэкIуэу, иджырей уэзды-
гъэхэр щыпадзэнущ Белоглинскэ, Эльтюбю, 
Булунгу, Чыщбалъкъ, Джэрпэджэж, Хьэми-
дей, Уэзрэдж, Анзорей, Красноармейскэ, 

Опытное, Псыгуэнсу, Солдатскэ, Мир къуа-
жэхэм, Нарткъалэ - Аруан - Рыбоприемник 
автомобиль гъуэгум, Прохладнэ къалэм 
хуэкIуэ автомобиль гъуэгум щхьэщыкI Iы-
хьэм. 

Фигу къэдгъэкIыжынщи, 2019 гъэм щегъэ-
жьауэ Къэбэрдей-Балъкъэрым и гъуэгуу псо-
ри зэхэту километр 440-м нэблагъэ иджырей 
уэздыгъэхэмкIэ къызэщIагъэблащ. 

Апхуэдэ лэжьыгъэхэр щызэхаублэм деж 
псом япэу къалъытэр цIыхухэм я лъэIухэмрэ 
къуажэхэр абыхэм зэрыхуэныкъуэмрэщ, щы-
жаIащ КъБР-м Транспортымрэ гъуэгу 
хозяйст вэмкIэ и министерствэм.

СЫЖАЖЭ Аскэр. 

Жыгыр зыгъэдахэр пхъэщхьэ-
мыщхьэщ, цIыхур зыгъэбжьыфIэр 
и IуэхущIафэщ, жаIэ. ФIыр зи гура-
щэ цIыхум и гуащIэ къихь лэжьы-
гъэм къигъанэ лъэужь щхьэпэра-
уэ къыщIэкIынущ нэхъыщхьэр. 
 Гъуэгу зыщIым и цIэр абы къыто -
нэ - цIыхум тыншыгъуэ къахуихьа-
щи, сымаджэр зыгъэхъужым 
 тхьэ лъэ Iур хуагъэш - бынунэм я 
гузэвэ гъуэр ящхьэщихащи, егъэ-
джакIуэм фIыщIэ мыухыжыр 
хуащI - щIэблэм щIэныгъэ ярита-
щи. Арых хэуи, дахагъэ хэмылъа-
тэмэ, мы гъа щIэм икIун щыIэнтэ-
къым. Ап хуэдэщ лъэпкъ тхылъ зыт-
ххэри. Абыхэм я гуащIэдэкIым 
къызэ щIеIэтэ тхылъ зыхуатххэм я 
мызакъуэу, ахэр зыхэс жылэхэри - 
лъэп къым хуагъэш псалъэ дахэр 
абыи тридзэркъэ-тIэ?!

КУЭД щIакъым Гугъуэтыжхэ я 
лъэп къым теухуа тхылъыр адыгэ-
бзэкIи урысыбзэкIи дунейм къызэ-
рытехьэрэ. Ар зи Iэдакъэ къыщIэкIар 
лъэпкъ Iуэхум жыджэру хэт, абы зи 
акъылрэ гупсысэрэ хэзылъхьэ, 
адыгэ бзэм и къэкIуэным щIэбэн 
щIэныгъэлэжь, езы лъэпкъым я ны-
сэ ХьэцIыкIу Раещ. Илъэс зыбжа-
нэкIэ зэлэжьа тхылъыр, и къалэмыпэ 
къыщIэкI дэтхэнэ зы лэжьыгъэми 
хуэдэу, купщIафIэ хъуащ, щIэныгъэр 
и тегъэщIапIэу зэхилъхьащ.

«Гугъуэтыж» зыфIища къэхутэны-
гъэшхуэм ХьэцIыкIу Рае къыщы зэ-
щIикъуащ лъэпкъым къикIуа гъуэ-
гуанэм щыщу нэхъыжьхэм я гукъэ-
кIыжхэр, щызэхилъхьащ екIуэкIа 
Iуэху гъуэхэр къыщIэзыгъэщыж ар -
хив дэфтэрхэр, щызэхуихьэсащ 
лъэп къым и бынхэм я нэгур къызы-
тещыж сурэт зэмылIэужьыгъуэхэр. 
Зытепсэлъыхьыр IупщI хъун хуэдэу, 
къудамэ къэс и лIакъуэ жыгри щIи-
гъужащ. Шэч хэлъкъым тхылъыр 
зыIэрыхьэнухэм я лъэпкъым хуалэ-
жьа Iуэхутхьэбзэр зэрызэхащIыкIы-
нур, абы игъэгушхуэу нэхъыбэ къа-
тIэщIыжыну иужь зэрыригъэхьэнур.

«Адыгэ псалъэ» газетым и щIэ-
джыкIакIуэхэр щIэх-щIэхыурэ ду-
нейм къытехьэ лъэпкъ тхылъхэм, 
тхыдэ къэхутэныгъэхэм, художест-
вен нэ тхыгъэхэм фыщыдогъэгъуа -
зэ. Мызыгъуэгум Гугъуэтыжхэ я 
лъэпкъ тхылъым ар зытха ХьэцIыкIу 
Рае тедгъэпсэлъыхьмэ, лэжьыгъэм 
и купщIэр нэхъ къызэкIуэцIыкIыну 
къэтлъытащ.

Дэтхэнэ зы лъэпкъми къежьапIэ 
гуэр иIэщ, икIи дэтхэнэри и къе жьэ-
кIамрэ и къекIуэкIыкIамрэ IупщIу и 
нэгу къыщIыхьэну хуейщ. ЦIыхур 
 къигъэщIащ апхуэдэу, зоупщIыж: хэт 
срибын, сытыр си къежьапIэ? Ап-
хуэдэ упщIэхэм я жэуапыр къэзы-
лъыхъуэр щIохъуэпс и лъэпкъым и 
тхыдэм щыгъуазэ зыщыхуищIкIэ, зэ-
рыгушхуэн, зэрыинын куэду хилъэ-
гъуэну, зытеукIытыхьын зыри къыхэ-
мыкIыну. Дауэ щымытми, шэч зыхэ-
мы лъыр зыщ - пэжыр ищIэну хуейщ. 

Апхуэдэу, Гугъуэтыж лъэпкъми и 
тхыдэм цIыху къэс щиIыгъа увыпIэр, 
гъащIэм щигъэхъар, лъэпкъым 
 папщIэ ищIэфар Iэмал зэриIэкIэ пэ-
жу, нэгъэсауэ зэфIигъэувэжыну йо-
лIалIэ. Лъэпкъым теухуа сыт хуэдэ 
Iуэхури къилъыхъуэжу, зэхуихьэсу 
щытащ Гугъуэтыж Iэсхьэд и къуэ 
Амырхъан. Абы пищащ, лэжьыгъэ 
хъарзыни зэфIигъэкIащ и къуэш 
 нэхъыщIэ Абузед. Лъэпкъ Iуэхум 
емызэшу телэжьащ ТIытIу и къуэхэу 
Бэхьилрэ МутIалибрэ.

Къугъуэлъкъуей (Урыху) къуажэм 
дэс Гугъуэтыжхэм я къежьэкIар 
Амырхъан 1942 гъэм итхыжыгъащ 
лъэпкъым я нэхъыжьхэу Хьэжы-Ан-
зор, Хьэжы-Нахъуэ, ТIытIу сымэ къы-
зэраIуэтэжам тету. Абыхэм къаIуэтэ-
жам къызэрыхэщамкIэ, нобэрей Гу-
гъуэтыжхэм я унэцIэ дыдэр Тутджэ-
рийщ. Тутджэрийхэ зыщыпсэууэ 
щыта адыгэ абазэ къуажэр Псыжь 
(Кубань) Iуфэм Iусащ, Ло пщы лъэп-
къыр я тепщэу. Адэ-анэр ящ хьэ-

Пщэдейм  телажьэу

щымытыжу, ауэ зэгурыIуэрэ зэдэ-
Iуэжу псэурт зэкъуэшищымрэ я 
 шыпхъу закъуэмрэ: Гугъэт, Гугъэтыж, 
 Гуащэхужь, ХьэщIэмахуэ.

Шыпхъур зи ишэгъуэт, къуэш 
ещанэр иджыри сабийт. Гуащэхужь 
хъыджэбз дахэти, зи нэ къытеплъэр 
къихьэхурт. Ар натIэрыIуапIэ къи-
щIащ къуажэпщым. Мыдрейм абы 
зыщидзейрт, зи щхьэгъусэ лIауэ 
 бынитIи къызыхуэна лIым зыпищIэ -
ну хуейтэкъым. Псом ящхьэрати, 
фIыуэ илъагъу щIалэ иIэт. Гугъэтрэ 
Гугъэтыжрэ гу лъатащ шыпхъур нэщ-
хъеирилэ зэрыхъуам, куэдрэ гъыр-
нэIуу зэрыщытым. КъэхъуамкIэ щы-
хагъэзыхьым, хъыджэбзым къи-
Iуэтащ пщым и нэмыукIытагъэр 
 гукъеуэ зэрыщыхъур, и арэзыныгъэ-
ми щIэмыупщIэу зыкъыхуигъэзэну 
пхъашэу къызэрыхуиIуэхуар. «Унэм 
къэкIуэну жрегъэIэ а къыпхуиIуэхум, 
дэ абы и унафэр тщIынщ», - жаIащ 
зэкъуэшитIым.

Зы махуэ гуэрым пшапэр зэхэуауэ 
Тутджэрийхэ я уэрамыпэм тешанкIэ 
къыщыувыIащ, абы пщыр къикIри, 
щIакIуэр зэрыщыгъыу унэм щIы-
хьащ. ЩIакIуэр щумыхауэ цIыхубз 
зыщIэс пэш ущIыхьэныр нэмысын-
шагъэт. Аркъудейр щхьэусыгъуэу 
ирикъурт дэлъхухэр къригубжьыну. 
ЗэшитIыр пщым кIэлъыщIыхьащ, и 
щIакIуэпсыр и пщэм ирашэкIри 
 ятхьэлащ. Апхуэдэр къыпхуэгъуну-
тэкъыми, бзаджагъэм хуекIуэну му-
рад ящIащ. И пщым пэплъэу тешан-
кIэм ис шыгухур къыщIашэри, къэ-
хъуар ирагъэлъэгъуащ. «Мыр псы 
 Iуфэ ежэкIыжыпIэм къыщыбгъэ -
шым тешанкIэм къиукIуриикIыу 
псым пфIитхьэлауэ жыIэ, я фIэщ 
 хъун щхьэкIэ езыри псыф щIы. Зэ-
рыбжетIэм хуэдэу умыщIмэ, уэри 
мыбы и ужьыр пхунущ», - быдэу къа-
гъэгугъащ шыгухур.

Хьэдэр зейм щIалъхьэжащ, ауэ 
къэхъуар Тутджэрийхэ я пхъум пы-
щIауэ щытынкIэ шэч ящIырти, ялъ 
ящIэжын хуейуэ унафэ ящIащ.

Я адэм и ныбжьэгъуфIу щыта лIыр 
зэкъуэшхэм я фIыжыIэгъути, гузавэу 
къалъигъэIэсащ шэч къызэрыхуа-
щIыр, икIэщIыпIэкIэ лъэныкъуэ зра-
гъэзмэ зэрынэхъыфIыр.

А зэманым лъыщIэжым зыща-
хъумэу щтапIэ ихьэж хабзэти, Тут-
джэрийхи жэщым къуажэм къыдэ-
кIуэсыкIыну къежьащ. Гъуэгум фIыуэ 
хагъэщIауэ къыздэкIуэм, зы шу къа-
лъэщIыхьащ. Ар Гуащэхужь гу зы-
хуищIа щIалэрат, я Iуэху зыIутыр 
 хуиIуэхуати, къакIэлъыжауэ арат. 
 Къригъэзэгъри, зэкъуэшхэм къагу-
ригъэIуащ я шыпхъур фIыуэ зэри-
лъагъур, зэрышэну псалъэ зэратауэ 
зэрыщытыр. ЛъаIуэрт цIыхубзыр 
 губгъуэм ирамышэну, щхьэгъусэу 
къратыну. Я шыпхъум щеупщIым, 
абыи жиIащ щIалэм и псалъэхэр 
зэрыпэжыр. Я шыпхъур фIыуэ илъа-

гъум къыхуагъэнащ. Малъхъэу къа-
щтами мылъкукIэ гу къалъитащ, ахъ-
шэу IэщIэлъыр къаритащ. «Гъуэгу 
фытохьэ, къыфпэщылъыр зыми 
ищIэр къым, сэбэп къыфхуэхъунщ», - 
къажриIат. Шыпхъум фIэфIт и 
дэлъху цIыкIур езым къыхуэнэмэ. 
Малъхъэм и унэцIэр иритыну зэ-
гурыIуэхэри, къыхуагъэнащ, езы тIур 
я гъуэгу теувэжащ.

Гугъэтрэ Гугъэтыжрэ егъэзыпIэ 
 къалъыхъуэурэ, ди щIыпIэм къыщи-
хьам увыIэпIэ ящIауэ архивым къы-
хэщыр Къэмбэчокъуэ Бекъан и жы-
лэращ. Абдежым ирихьэлIэу урыс 
пащтыхьым и указ къыдэкIат, къэрал 
псом зауэлI къыхэшын хуейуэ. Нэ-
хъыбэ тегъэгушхуа хъуным папщIэ 
къахуигъэлъэгъуат: мазэхьэкъ къа-
ритынущ, щхьэж къызэрыхуэлэжь -
кIэ пщыцIэхэр къафIищынущ, зауэлI 
дамыгъэхэр къахуигъэфэщэнущ.

ЗэшитIым защтэри, МэздэгукIэ 
яунэтIащ. Ар урыс быдапIэт, дзэм 
ухыхьэнумэ, арат уздекIуэлIэнур. 
Уры сыдзэм ухагъэхьэным папщIэ 
чыристан диныр къэщтэн хуейт, абы 
пыщIат урысыцIэ къыпфIащынри. 
Гугъэтыж и диныр хуэхъуэжакъым, 
Гугъэт тегушхуащ. Ар а Iуэхум щы-
тегушхуэм, Гугъэтыж зэран хъуа-
къым, ауэ езыр абы къыщынэфы-
нутэкъыми, КъугъуэлъкъуейкIэ къи-
гъэзащ.

Иджырей Къугъуэлъкъуейр а зэ-
маным псэупIэ тэмэм къалъыхъуэу 
зэм зы щIыпIэм, зэм адрейм щы-
тIысырт: ТIуащIэ (Войсковая) жы-
хуаIэм, Мэртэзей дыгъапIэм - Тэтэр-
туп кIапэ, иджыпсту Осетием и къуа-
жэ хъуахэу Мостиздахъ, Николаев-
ская жыхуаIэхэр здэщысым - Ардон 
псым и Iуфэм - щысащ. Дэнэ деж 
щымысами, жылэм зэреджар Къу-
гъуэлъкъуейщ.

Гугъэтыж къыщетIысылIа зэманым 
жылэр Мэртэзей дыгъапIэрат здэ-
щысыр. Абы иужькIэ куэд дэмыкIыу 
къуажэр мы иджырей щIыпIэм къэ-
Iэпхъуэри, Шогуэлэ псым IутIысхьащ. 
Абыи куэдрэ Iумысу Урыху Iуфэ 
 зыкъратыжащ. Къугъуэлъкъуейм 
щытепщэр Къугъуэлъкъуэхэт, ауэ 
лъэпкъ лъэрызехьэу, къулейуэ Ерыс-
таухэ дэст. Тутджэрийхэ къызэры-
гуэкI уэркъ лъэпкът. Абы и щыхьэтщ 
унагъуэм я пхъур къуажэпщым 
 щхьэгъусэ ищIыну зэрыхуеяр. УнэIут 
лъэпкъ къыхэкIа щхьэгъусэ ищIыну 
зыхуэзыгъэфэщэн пщы адыгэм яIа-
къым. Ауэ Гугъуэтыжхэ зищIысыр 
къызыхэщ тхылъ IэщIэлъакъым 
 («Гугъэтыжыр» жыIэкIэмкIэ «Гугъуэ-
тыжым» хуэкIуащ). Iуэхум и къе-
кIуэкIыкIэмкIэ апхуэдэу фIэкIа хъу-
нутэкъыми, Гугъэтыж Ерыстаухэ 
лIыщIэу дэуващ.

Лъэпкъым къыдекIуэкI хъыбархэм 
я пэжагъынкIэ хъунур зэригъэза-
хуэурэ, Гугъуэтыж МутIалиб мыпхуэдэ 
гупсысэхэр къиIуэтэгъат: «Гугъуэ-

тыжхэ ятеухуауэ дэ дызыщыгъуазэр 
къэзыIуэтэжар Хьэжы-Анзорщ. Ар 
 Гугъэтыж и къуэрылъхущ. Адэш-
хуэмрэ къуэрылъхумрэ, псоми зэ-
рытщIэщи, зэпэжыжьэкъым, зэры-
мыщIэн хуэдэу. Хьэжы-Анзор лIы 
 зэтест, имычэзурэ зыщымыгъуазэ рэ 
пхужиIэнутэкъым. Абы къиIуэтэжар  
и адэшхуэ Гугъэтыж къыжьэдэкIауэ 
зэхихаращ, зытхыжар езы Хьэжы-Ан-
зор и къуэрылъху Амырхъанщ. Ар и 
адэшхуэ-анэшхуэм я куэщIым ису, 
абыхэм я псалъэ щIэдэIуу къэхъуащ. 
Езыр щIалэ губзыгъэу, сыт ищIысри 
фIэхьэлэмэтрэ псоми щIэупщIэу, зэ-
хихар итхыжу къекIуэкIырт. Амыр-
хъани, Iэбузеди, сэри быдэу дызэ-
пыщIауэ, дызэгъусэу щытащ. Аращ 
нэхъыжьхэм къаIуэтэжахэм фIыуэ 
дыщIыщыгъуазэр, пэжыныгъэшхуэ 
зэрыхэлъыр си фIэщ щIэхъур».

Гугъуэтыж лъэпкъым я къежьа-
пIэм ехьэлIауэ шэч зимыIэж тхылъ 
архивым къыщигъуэтыжащ Iэбузед: 
«Каготыж Тутгериев 42-х лет со 
своим братом прибыл в Моздог для 
проживания из кабака Камбачекова 
Бекана, но отказав принять хрис-
тианскую веру уехал в Аул Когол-
кина». Гугъэтыж и ныбжьыр 1782 
гъэм илъэс 42-м итауэ дэфтэрхэм 
къыхощыж. Апхуэдэу щытмэ, ар 1740 
гъэм къалъхуащ. 1782 гъэм фо-
кIадэм и 14-м Къугъуэлъкъуей къэ-
кIуащ, аращи, лъэпкъыр мы къуа-
жэм щопсэу илъэс 239-рэ хъуауэ.

Гугъэтыж щхьэгъусэ ищIащ Ан-
зорей щыщ КъарэцIыкIухэ япхъу. 
 Къуищ иIати, цIэуэ яфIищащ ГъущI, 
ГъущIIэпщэ, Лъэпщауэ. Зэкъуэши-
щым я хъыбару къуажэм дэс нэ-
хъыжьыфIхэм къаIуэтэжымкIэ, пел-
уанщ жрагъэIэу бланэхэт, ауэ Iэсэти, 
вы тIыса ягъэтэджынутэкъым.

Абы ипэкIэ дапхуэдэу щытами, 
 Къугъуэлъкъуей къыщыкIуам лэ-
жьыгъэ хэдэ ищIыну Гугъэтыж, дауи, 
Iэмал иIэжакъым. ЩтапIэ ихьэжам, 
къыбгурыIуэ зэрыхъунумкIэ, мылъ-
кушхуэ бгъэдэлътэкъым, псэу пIэ 
иухуэу унагъуэ хъун хуейт. Аращ 
лIыщIэнри къызыхэкIар. Зэкъуэ-
шищым щIэблэ дахэ къатепщIы -
кIащ, я пщIэнтIэпскIэ къалэжьыр я 
Iыхьэу, цIыхум я зэран зыхэлъ 
ямылэжьу. Зи гуащIэкIэ псэу лъэп-
къым къуэпс хъарзынэ идзащ, 
иджыкIэ Гугъуэтыжхэ унагъуи 125-рэ 
мэхъу, цIыху бжыгъэр - 453-рэ.

Дэтхэнэ лъэпкъри зы къэралыгъуэ 
цIыкIу хуэдэщ. Абы и зэфIэкIыр, бы-
дагъыр, къулеягъыр елъытащ цIыху 
къэс лъэпкъым къыдекIуэкI хабзэ -
хэр зэригъэзащIэм, зэрихъумэм, 
зэрыригъэфIакIуэм. Адыгагъэмрэ 
Тхьэм и хабзэхэмрэ щызекIуэ лъэп-
къым зихъумэжу аращ. Гугъуэтыжхэ 
ди нэхъыжьыфI куэдым яIэщIэлъ 
КъурIэным зы Iэят хэтщ: «Тхьэр зи 
фIэщ мыхъу, диным темыту, ягу 
къэкIыр зыщIэу псэухэр бэджым и 
псэукIэм ещхьщ <…>, бэджым и 
унэм нэхъ унэ махэ щыIэкъым». А 
Iэятым и мыхьэнэр IупщI щыхъур 
бэджым я хьэл-щэныр, хабзэр 
пщIэмэщ. Бэджым и унэр къы-
зыхищIыкI Iуданэмрэ апхуэдиз гъу-
магъ зиIэ гъущIым къыхэщIыкIамрэ 
зэбгъапщэмэ, бэджым и Iуданэр 
плIыкIэ нэхъ быдэщ. Махэр абы ищI 
унэракъым, а унэм илъ хабзэращ. 
Бэджыбзым и бэдж шырхэр дунейм 
къытехьэн щхьэкIэ бэджыхъур еш-
хыж. Бэдж шырхэри зэрошхыж. Ма-
хагъэр къыздикIыр аращ.

Унагъуэхэр зэхохьэри, лъэпкъ 
мэхъу, лъэпкъхэр зэроубыдри, къэ-
рал мэхъу. Унагъуэ къэс, лъэпкъ къэс 
хабзэфIхэмрэ щIэныгъэмрэ зэгъу -
сэу щаIыгъмэ, аращ гъащIэ щIэра-
щIэрэ купщIафэрэ къыздикIынур.   
Ар къызыгурыIуэ лъэпкъым Iэма-
лыншэу и къуэпсхэр къелъыхъуэж, и 
тхыдэр къетIэщIыж. Псори мэгугъэ а 
Iуэхугъуэм ди щIалэгъуалэм лъэпкъ 
гупсысэр нэхъ къапкъригъэхьэну, 
езыхэр нэхъ зэгъунэгъу, зэрыIыгъ 
ищIыну. IитIыр, зэрымыщIэмэ, зэ-
рытхьэщIыркъым. Лъэпкъым и къе-
кIуэкIыкIар щызэфIэдгъэувэж мы 
тхылъыр а гуращэм зымащIэкIэ нэхъ 
мыхъуми телэжьэну, фIы къыдэ-
кIуэну дыщогугъ.

Зыгъэхьэзырар
ТАБЫЩ  Муратщ.

Сымаджэщ 
хуаухуэ

«ГъащIэ кIыхь икIи 
купщIафIэ» лъэпкъ пэхуэ-
щIэм хыхьэ «ЦIыхухэм япэу 
зызыхуагъазэ медицинэ 
IуэхущIапIэхэр егъэ фIэ-
кIуэн» щIыналъэ програм-
мэм ипкъ иткIэ Дзэлыкъуэ 
районым и Сэрмакъ къуа-
жэм амбулаторэщIэ щау-
хуэ. 

УНЭЩIЭР зыхуэзэнур 
 къуажэкурщ, абы метр зэб-
гъузэнатIэу 350-рэ иубы-
дынущ икIи къуажэдэс мини 
8-м щIигъум медицинэ Iуэху-
тхьэбзэ зэхуэмыдэхэр щы-
хуащIэнущ. Абы щхьэкIэ ар 
къызэгъэпэщауэ щытынущ 
иджырей мардэм къитIасэ 

Къэбэрдей-Балъкъэрым и Звёзднэ по-
сёлкэм щыIэ дзэ частыр къызэрызэра-
гъэпэщрэ илъэс 34-рэ зэрыхъум теухуа 
зэхыхьэ гуапэхэр абы щекIуэкIащ Урысей 
лъэпкъ гвардиер мы гъэм илъэси 10 зэ-
рырикъум и щIыхькIэ.

МАХУЭШХУЭ Iуэхухэм щыщIидзэм, дзэ 
 оркестрым игъэзащIэ макъамэм щIэту, гу-
пым Дзэ Ныпыр утыку кърахьащ. Къызэхуэ-
сахэм фIэхъус псалъэкIэ зыхуагъэзащ час-
тым и унафэщIхэмрэ хьэщIэхэмрэ: Урысей 
гвар дием и управленэу Къэбэрдей-Балъкъэр 
Республикэм щыIэм и унафэщIым и къалэн-
хэр пIалъэкIэ зыгъэзащIэ, полицэм и полков-
ник ХьэщIэмыз Заурбэч, республикэм Эко-
номикэ, жылагъуэ шынагъуэншагъэмкIэ и со-
ветым и секретарь Тату Казбек, щIыналъэ 
Парламентым и депутат Алтуев Аслъэн, ап-
хуэдэуи хабзэхъумэ IэнатIэхэмрэ Шэджэм 
 районым и администрацэмрэ ящыщхэр. 
Къэп сэлъахэм къыхагъэщащ я къалэнхэр 
илъэс щэщIым щIигъуауэ екIуу езыхьэкI 

гупым хэтхэм я IэщIагъэм фIыуэ зэрыха-
щIыкIыр, лIыгъэ зэрахэлъыр икIи дзэ къа-
лэным зэрыхуэпэжыр. КъыхэжаныкIа рос-
гвардейцхэм иратащ ведомствэ дамыгъэхэр, 
щIыхь тхылъхэмрэ фIыщIэ зэрыхуащI дамы-
гъэхэмрэ. 

АдэкIэ хьэщIэхэм, къулыкъум и ветеран-
хэмрэ дзэ къалэныр езыхьэкIхэм я унагъуэ-
хэм щыщхэмрэ Урысей гвардием хэтхэм я 
зэфIэкIхэр ирагъэлъэгъуащ. ТIасхъэщIэх гу-
пым щыщхэми наIуэ къащIащ къагъэсэбэп 
 Iэмалхэр. ЕкIуу утыку къихьащ Урысей гвар-
дием и кинолог къулыкъум и IэщIагъэлIхэри: 
хабзэм ебэкъуар хьэ гъэсахэр ящIыгъуу зэ-
раубыдми ирагъэплъащ зэхуэсым къри-
хьэлIахэр. 

Махуэм и кIэухыу, дзэ къалэныр ягъэза-
щIэу зи гъащIэр зытахэм я фэеплъым пщIэ 
хуащIу, дакъикъэкIэ щымащ Iуэхум хэтахэр. 
АдэкIэ дзэ къулыкъур езы хьэкIхэмрэ хьэ щIэ-
хэмрэ хэкIуэда зауэлIхэм я фэеплъым деж 
удз гъэгъахэр щагъэтIы лъащ. 

БАХЪСЭН  Азэмэт.

Илъэс зыбжанэкIэ зи лэ-
жьыгъэр зэпызыгъэуауэ 
щы та «Панорама» художе-
ственнэ галереер иджыбла-
гъэ къызэIуахыжащ.

2008 гъэм къызэIуаха «Па-
норама» IуэхущIапIэр илъэс 
18-кIэ лэжьащ гъуазджэм и 
зыужьыныгъэм хэлъхьэныгъэ 
хуищIу. КъагъэщIэрэщIэжа 
га лереем сурэтыщI гъуаз-
джэм щыщ лэжьыгъэхэр, де-
коративно-прикладной гъуаз-
джэм и хьэпшыпхэр, скульп-
турэ, графикэ, гуащэ жыпIэ-
ми, куэд къызэщIеубыдэ. Гу 
зылъыптэращи, классикэм 
къыдэкIуэу, абы щыплъагъу 
иджырей лэжьыгъэхэри гъэ-
щIэгъуэнщ. Гукъыдэж къозыт 
мы IэдакъэщIэкIхэр даха-
гъэрэ гупсысэкIэ гъэнщIащ. 
Дэтхэнэ зыми игу дыхьэн 
хьэпшып мы галереем къы-
зэрыщигъуэтынум шэч хэлъ-
къым. 

Галереер къызэрызэIуа хы-
жым иращIэкIа гъэлъэгъуэ-
ныгъэм хагъэхьащ Црым 
 Руслан, Аккизовхэ Сиярэрэ 
Имарэрэ, Иванниковэ Ольгэ, 
Тураев Рустам, график Уэрэ-
зей Аслъэн, Вэрокъуэ Заур 
сымэ я лэжьыгъэхэр, Тхьэ-
зэплъыж Руслан и пхъэ 
 скульптурэхэр, Аккизовэ Има-
рэ и гуащэ телъыджэхэр. 

КъБР-м щэнхабзэмкIэ и 
 министр Къумахуэ Мухьэдин 
и псалъэм къыхигъэщащ 
 гъуазджэмкIэ, щэнхабзэмкIэ 
уней IуэхущIапIэхэм мыхьэ-
нэшхуэ зэраIэр, сурэтыщI цIэ-
рыIуэхэм къадэкIуэу, гъуаз-
джэм япэ лъэбакъуэ хэзы чэ 
щIалэгъуалэм я Iэдакъэ-
щIэкI хэми абыхэм гулъытэ 
зэрыщагъуэтыр зэрыуасэн-
шэр. Министрым щIигъужащ 
илъэс 18 гъуэгуанэ къэзыкIуа 
галереер нэхъри ирагъэ фIэ-
кIуауэ къызэрызэIуахыжар 
куэдым гуапэ зэращыхъуар, 
заужьынымкIэ ядэIэпыкъуну 
зэрыхьэ зы рыр.

Галереер къызэIузыха Вэ-
рокъуэ Заур зэрыжиIэмкIэ, 
илъэс 20-м нэблагъэкIэ су-

оборудованэхэмрэ техникэ-
хэмкIэ.

Сымаджэщым хэтынущ 
участковэхэр зыщIэс, узыфэ 
зэхуэмыдэхэр зыпкърытхэм 
щеIэзэ, мастэ щыхалъхьэ, 
узыншагъэр къыщапщытэ 
пэшхэр, нэгъуэщIхэри. 
ЦIыху хэм я тыншыпIэр къы-
зэ ра гъэпэщу, ахэр я чэзур 
къэсу дохутырым деж щы-
щIыхьэнум щыпэплъэн плIа-
нэпэ щхьэхуэ щыхуащIы-
нущ.

Иджыпсту ухуакIуэхэм унэ 
блынджабэхэр зэтралъхьэ, 
ар зэрызэфIэкIыу, унащхьэм 
иужь ихьэнущ. АдэкIэ, сы-
маджэщым къедза щIыпIэр 
зыхуей хуагъэзэнущ.

Лэжьыгъэхэр 2027 гъэм и 
кIэм нагъэсын мурад щыIэщ.

 

Къалэдэсхэм 
къыхах

КъБР-м Ухуэныгъэмрэ 
псэупIэ-коммунальнэ хо-
зяйствэмкIэ и министерст-

вэм къызэритамкIэ, Нарт-
къалэ Лениным и цIэр зе-
зыхьэ и уэрамым тет къалэ 
администрацэм и хэщIа-
пIэм и гупэм къедза, цIыху 
куэд щызэхуэс щIыпIэр 
зэIузэпэщ ящIащ.

ЛЭЖЬЫГЪЭХЭР ирагъэ-
кIуэкIащ «ГъащIэм хуэщIа 
инфраструктурэ» лъэпкъ пэ-
хуэ щIэм хыхьэ «Къалэдэс-
хэм я псэукIэр егъэфIэкIуэн» 
къэрал проектым ипкъ ит-
кIэ. 

Мыбдежым гъуэгум телъ 
асфальтыр щызэрахъуэ -
кIащ, лъэс лъагъуэхэр къы-
щагъэщIэрэщIэжащ, иджы-
рей уэздыгъэхэр щыпадзащ. 
Апхуэдэуи къалэдэсхэмрэ 
хьэщIэхэмрэ, я ныбжь емы-
лъытауэ, зыгъэпсэхупIэ зэ-
пэщ хэр щыхуащIащ, те-
тIысхьэпIэхэмрэ кIэрыхуб-
жьэрыху идзапIэхэмрэ екIуэ-
кIыу щагъэуващ, жыгыщIэ 
цIыкIухэр щыхасащ. 

ЗэхъуэкIыныгъэ нэры-
лъагъухэр зиIэ хъуа щIыпIэр 

цIыхухэм кIуапIэ ящIащ: 
 унагъуэ-унагъуэкIэрэ, гуп-
гуп кIэрэ щызэхуозэ, хьэуа 
къабзэм хэсу зыщагъэ псэху. 

Фигу къэдгъэкIыжынщи, 
мы пэхуэщIэр щытекIуащ 
къэ ралым цIыхухэр куэду 
щызэхуэс и щIыпIэхэр зэIу-
зэпэщ щIыным ехьэлIауэ 
2025 гъэм ирагъэкIуэкIа 
 урысейпсо зэхьэзэхуэ-ин-
тернет IэIэтым. Абы щхьэкIэ 
къалэдэс 3295-м Iэ яIэтауэ 
щытащ. 

 

Псы къабзэкIэ 
къызэрагъэпэщ
Бахъсэн щIыналъэм хы-

хьэ Куба къуажэм дэсхэр 
псы къабзэкIэ къызэ-
гъэпэщыным ехьэлIауэ 
лэжьыгъэ пыухыкIахэр жы-
лэм щрагъэкIуэкI мы ма-
хуэхэм. Ахэр зэфIагъэкI 
«ГъащIэм хуэщIа инфра-
структурэ» лъэпкъ пэхуэ-
щIэмрэ къэрал проектымрэ 
япкъ иткIэ.

Псы къабзэ зэрыкIуэ, жьы 
хъуа бжьамийхэр къанэ щы-
мыIэу зэхъуэкIыныр шэсыпIэ 
хуохъу къуажэдэсхэм псы 
 къабзэ зэпымыууэ яIэрыхьа 
хъуным икIи а Iуэхугъуэхэм 
къызэщIрагъэубыдащ Къал-
мыкъым и цIэр зезыхьэ, Ком-
сомольскэ, Степной, Над-
речнэ уэрамхэр. 

Иджыпсту лэжьакIуэхэм 
бжьамийхэр зыдалъхьэну 
щIыр датIыкI, языныкъуэ 
щIы пIэхэми ахэр щаукъуэ-
дий. Къагъэсэбэпхэри иджы-
рей мардэм къитIасэ, зыри 
къащымыщIу илъэс куэдкIэ 
щIым щIэлъынухэм хуэдэ-
хэрщ. 

ПэхуэщIэм къызэрыщы-
гъэлъэгъуамкIэ, илъэситI 
пIа лъэкIэ ирагъэкIуэкIыну 
лэ жьыгъэхэр зэрызэфIэкIыу, 
унагъуэ 750-м нэблагъэм псы 
къабзэ зэпымыууэ яIэры-
хьэн щIадзэнущ. 

МЭРШЭН  Батыр.

рэтхэм тегъэщIауэ лэжьа 
IуэхущIапIэр иджы нэгъуэщIу 
ягъэпсащ. Абы къыхигъэ-
щащ, зи IэдакъэщIэкIхэм 
щIэ упщIэ иIэ художник IэкIуэ-
лъакIуэхэм къадэкIуэу, щIа-
лэгъуалэм я лэжьыгъэ фIагъ 
зыхэлъу къалъытэхэми гу-
лъытэ зэрыхуащIынур. Сурэ-
тыщI гъуазджэхэмкIэ му-
зеймрэ Лъэпкъ музеймрэ 
сурэтыщIхэм къазэремэ щIэ-
кIыр къэплъытэмэ, мы Iуэху-
щIапIэм щIэупщIэ зэриIэр 
гурыIуэгъуэщ. 

- СурэтыщI гъуазджэм но -
бэ иIэ щIэупщIэр къэп-
лъытэмэ, зи лэжьыгъэ утыку 
изыхьэну зи хъуэпсапIэ ху-
дожникхэр мыпхуэдэ Iуэху-
щIапIэхэм дызэрыхуэны-
къуэм шэч хэлъкъым, - жиIащ 
Аккизовэ Имарэ. - Щэнхабзэ 
гъащIэм зыхэзыгъэгъуэзэну 
зи мурадхэми ар къахуэ-
щхьэпэнущ. Галереем гъэ-
лъэгъуэныгъэхэр зэпымыууэ 
зэрыщекIуэкIынум и фIы-
гъэкIэ, гъуазджэм дихьэх хэм 
Iэмал яIэнущ дахагъэм нэхъ-
ри гъунэгъу зыхуащIыну, къа-
лэм теухуауэ щIэ куэд къа-
щIэну, зэманыр щхьэпэу 
ягъэкIуэну. А псом къа дэ-
кIуэу, ягу дыхьэ лэжьыгъэхэр 
зыIэрагъэхьэфынущ. 

Шортэным и цIэр зезыхьэ 
уэрамым тет мы IуэхущIапIэм 
екIуэлIэну гупыж зыщIхэм 
абы зыщаплъыхьыфынущ 
 гъубж-щэбэт махуэхэм сы-
хьэти 10-м щыщIэдзауэ 18 
пщIондэ.

Зэхыхьэ щхьэпэм къы щып-
сэлъащ КъБР-м и Сурэ тыщI-
хэм я зэгухьэныгъэм и пра-
вленэм и унафэщI Къаны-
къуэ Жаннэ, Урысейм и су-
рэтыщI, КъБР-м и цIыхубэ 
ху дожник, литографиемкIэ 
IэпщIэлъапщIэ Пащты Алим, 
КIыщ Мухьэдин и щхьэгъусэ 
Мосс Жаклин, нэгъуэщIхэри. 
Абы хэтащ КъБР-м и Тха-
кIуэхэм я зэгухьэныгъэм и 
лIыкIуэхэр, сурэтыщIхэр, 
гъуаз джэм дихьэххэр. 

Вэрокъуэ Заур фIыщIэ яхуи-
щIащ зэхыхьэм зыкърезы-
гъэхьэлIахэм, IуэхущIапIэр 
къы зэ IуахыжынымкIэ къы дэ-
Iэ пыкъуахэм, псалъэ гуапэ 
къыхужызыIахэм. Абы жиIащ 
гъуазджэм и дунейм дихьэх-
хэм мы галереер я кIуапIэ 
 хъуну зэрыщыгугъыр, респуб-
ликэм узэрыгушхуэ хъун су-
рэтыщI, IэпщIэлъапщIэ куэд 
зэрисыр. 

ТЕКIУЖЬ Заретэ. 
Сурэтхэр Къарей Элинэ 

трихащ.

Дзэ къулыкъум хуэпэжхэр

Галереер къызэIуахыж

ТхылъыщIэ


